
IKISIRI

Tasnifu hii ni matokeo ya utafiti wenye anwani “Nafasi ya Fasihi Simulizi katika
Ufundishaji na Ujifunzaji wa Stadi za Kusikiliza na Kuzungumza Kiswahili:
Mfano wa Shule Teule za Sekondari Wilayani Nyagatare,” ambao ulikuwa na
lengo kuu la kuchunguza nafasi ya fasihi simulizi katika kufundisha na kujifunza
stadi za kusikiliza na kuzungumza. Malengo mahsusi yalikuwa kubainisha nafasi
ya fasihi simulizi kufundishia na kujifunzia stadi za kusikiliza na kuzungumza, na
kuunda mwongozo wa kutumia fasihi simulizi kufundishia na kujifunzia stadi
hizo. Ukusanyaji wa data ulifanywa kwa ushuhudiaji, mahojiano na uchanganuzi
wa matini. Walengwa wa utafiti huu walikuwa wanafunzi na walimu wa
Kiswahili katika shule mbili za Wilaya ya Nyagatare. Data zilizokusanywa
zilichambuliwa kwa njia ya maelezo. Nadharia ya Utambuzi ndiyo iliyoongoza
utafiti huu. Matokeo ya utafiti yanaonyesha kuwa fasihi simulizi ina nafasi
muhimu katika ufundishaji na ujifunzaji wa stadi za kusikiliza na kuzungumza.
Fasihi simulizi inawavutia wanafunzi, wakawa na motisha ya kujifunza bila
uchovu. Hii inatokana na kuwa fasihi simulizi hutumia miktadha anuwai ya
maisha ya kila siku na misamiati rahisi inayowawezesha wanafunzi kuelewa na
kuzingatia usikilizaji na uzungumzaji. Kutokana na haya, mwongozo wa kutumia
fasihi simulizi kufundishia stadi za kusikiliza na kuzungumza uliundwa, ili
kuwaongoza walimu kufundisha stadi hizi. Mwongozo huu, unawasilisha mambo
ya kuzingatia kwa kila hatua ya somo, kuanzia mandalizi ya somo, utoaji wa
somo na tathmini. Mapendekezo mbalimbali yametolewa kwa wadau mbalimbali,
ili kufanikisha uungaji mkono na kutiliwa maanani kwa ufundishaji na ujifunzaji

wa stadi za kusikiliza na kuzungumza kama stadi za msingi.

SURA YA KWANZA: UTANGULIZI

1.1 Utangulizi

Sura hii ya kwanza inazungumzia usuli wa tatizo la utafiti, tamko la tatizo la
utafiti, malengo ya utafiti na maswali ya utafiti. Inahusika pia na umuhimu wa
utafiti, upeo wa utafiti, changamoto za utafiti na utatuzi wake, mpangilio wa

utafiti na muhtasari wa sura ya kwanza.

1.2 Usuli wa Tatizo la Utafiti

Kwa ujumla, lugha ni nyenzo muhimu katika maisha ya mwanadamu na jamii
kwa sababu inamwezesha binadamu kuwasiliana na wengine kwa malengo
mbalimbali. Binadamu au jamii huweza kushiriki kikamilifu katika shughuli za
kiutamaduni, kisiasa, kiuchumi na kijamii kwa kutumia lugha. Hivyo, lugha ni
msingi muhimu wa maendeleo kwa kuwa shughuli nyingi za kimaendeleo

hufanywa kwa kupitia lugha. Pia, lugha huunganisha jamii (REB, 2015).

Katika ufundishaji na ujifunzaji wa lugha, fasihi hutoa modeli ya lugha. Lugha na
mawazo vinahusiana kwa karibu, kwa namna ya kwamba uwezo wa mtu binafsi
wa kufikiri hutegemeana na umahiri binafsi wa lugha (Kelly, 1996). Fasihi
inawapatia wanafunzi fursa nyingi za kuboresha uelewa wao wa kisintaksia,
kipragmatiki, kiutamaduni na kiusemi. Inawawezesha pia kuwa na umilisi wa
stadi za lugha. Stadi hizo za lugha ni kusikiliza, kuzungumza, kuandika na
kusoma. Ufundishaji na ujifunzaji wa lugha unahitaji matumizi ya fasihi na
ushirikishwaji wa matini ya kifasihi kwa ajili ya kukuza na kuendeleza stadi za

kusoma, kuandika, kuzungumza, kusikiliza na tafakuri tunduizi (Shazu, 2014).



Haiba ya mwanafunzi hujengwa na stadi za msingi ambazo ni kusikiliza na
kuzungumza. Stadi hizi ni muhimu sana kujenga uwezo wa mwanafunzi wa
kuwasiliana na watu mbalimbali, kuhusiana na wanafunzi wenzake na watu
wengine kwa ujumla na kuendeleza elimu yake. Aidha stadi za kusikiliza na
kuzungumza zina mchango mkubwa kuzifanya stadi za kusoma na kuandika ziwe
imara. Ujuzi wa stadi hizi unategemea mwalimu atumie muda wa kutosha na
mbinu anuwai zinazomshirikisha mwanafunzi kutagusana na kuingiliana na
wengine katika mazungumzo, michezo ya maneno, dayalojia, na mijadala

inayohusu mazingira na miktadha inayoakisi hali halisi (Smith, 1995).

Prabhu (1987) akirejelewa na Rosemary (2010) anatoa maelezo kwamba
kuzungumza ni stadi inayopewa umuhimu katika ufundishaji. Ni lazima mbinu
zinazoshirikishwa ziwe zile zinazowapatia wanafunzi fursa na uwezo wa kutoa
maelezo yao yanayohusisha miktadha tofauti ya mawasiliano. Kutokana na hayo,
wanafunzi wanakuza uwezo wao wa kuzitumia dhana wanazofundishwa wakati
mwalimu anajumuisha mazoezi ya kimazungumzo katika ufundishaji wake. Kwa
mujibu wa Ur (1981), mazoezi hayo ni kama kuzungumza katika makundi,
kuigiza, kucheza michezo ya maneno na mazungumzo ya Kimwingiliano na

kimtagusano kama maamkizi, kumshukuru mtu, kumuomba radhi, na mengineyo.

Thamani ya ufundishaji wa kusikiliza imejikita katika ukweli kwamba wanafunzi
hasahasa katika hatua zao za mwanzo za ujifunzaji lugha, wanaelewa kwa urahisi
wanavyosikiliza kuliko wanavyosoma. Kwa njia ya kusikiliza, wanafunzi
wanajifunua kwa eneo pana la uzoefu wa usikiaji unaowasaidia kuongeza maarifa

yao ya uwezo wa lugha watakayofundishwa.



Ingawa stadi ya kusikiliza ni mojawapo ya stadi za lugha, ndiyo stadi
iliyofundishwa kwa kiwango kidogo ukilinganisha na stadi nyingine za

mawasiliano (Mousena, 2020).

Stadi ya kusikiliza inashirikisha stadi za kuzungumza, kusoma na kuandika.
Ishara za kimazungumzo zinapaswa kubainishwa. Usemi unapaswa kugawanywa
katika sehemu, maana inayokusudiwa na msemaji inapaswa kueleweka, ujuzi wa

sintaksia na sarufi ya wasemaji na wasikilizaji unahitajika (lldrimzade, 2018).

Mnamo mwaka 2015, Mtaala Unaoegemea katika Uwezo ulianzishwa katika nchi
ya Rwanda (REB, 2015). Ufundishaji na ujifunzaji wa stadi za lugha ulipewa
uzito katika mtaala huo. Wanafunzi wengi wanaojifunza Kiswahili nchini
Rwanda, hujifunza kwa mara ya kwanza somo la Kiswahili tangu mwaka wa nne
hadi mwaka wa sita wa shule za upili. Ni vigumu kwao kuweza kuchanganua
mambo changamani na mengi ikizingatiwa kuwa Kiswahili ni lugha ngeni.
Kutokana na hayo, Singleton na Lengyel (1995) wanabainisha kwamba kadri
umri wa mwanafunzi ulivyo mdogo hurahisisha ujifunzaji wa lugha ya pili. Nao
Steinberg, Nagata & Aline (1982), wanahakikisha kuwa kuelewa miundo
changamano ya lugha kunahitaji kuwa na akili inayozidi ile ya mtumiaji wa lugha
hiyo. Kwa hiyo, mwanafunzi anahitaji kujizoeza kwa kusikiliza na kuzungumza
na kuwa na uwezo wa kuzingatia sheria za lugha anayojifunza. Mazoezi hayo
yanaweza kutoka katika fasihi simulizi ambayo kwayo ni “sanaa ya lugha
inayotungwa na kubuniwa kichwani na kuwasilishwa kwa hadhira kwa njia ya

mdomo na vitendo” (Mulokozi, 1996).

Kuingiza fasihi simulizi katika ufundishaji na ujifunzaji kutaathiri umilisi wa

lugha wa wanafunzi. Wanafunzi waliozoea kusikiliza hadithi, ndio watakuwa



wasikilizaji na wasimuliaji wa kufaa. Na wasimuliaji wa kufaa watakuwa pia
watoa habari wa kuaminika (Piscayanti na Wedhanti, 2012). Katika ufundishaji
wa stadi za kusikiliza na kuzungumza nchini Rwanda, wanafunzi hupewa kazi
mbalimbali za kushirikiana kwa ajili ya kufanya utafiti, kutatua changamoto
anuwai za maisha kupitia majadiliano, mijadala na midahalo mbalimbali (REB,
2015).

Tafiti mbalimbali zimefanywa kuhusu ufundishaji wa stadi za kuzungumza
(Munyandamutsa, 2005; Niyibizi, 2015; Nzanana, 2016). Munyandamutsa (khj)
anasisitiza kuhusu usikilizaji na uzungumzaji. Anasema kuwa wanafunzi
wasioweza kusikia lugha, wana bahati ndogo ya kuizungumza. Anaendelea
kusema kuwa ufundishaji wa kuzungumza unapaswa kuhusishwa na mambo
mengine ya silabasi. Utamkaji wa sauti zinazotatiza nazo zinapaswa kuonekana
katika muktadha wa kimawasiliano. Nzanana (khj) kwa upande wake, anaonyesha
kuwa kuna tofauti kubwa nchini Rwanda kati ya stadi za masimulizi na motisha
za wanafunzi kujifunza lugha. Tafiti zote hizi zilizofanyika zilijikita katika lugha
ya Kiingereza. Kwa hiyo, utafiti huu ulihusisha lugha ya Kiswahili, na kuzingatia
fasihi simulizi kama nyenzo ya kufundishia na kujifunzia stadi za kusikiliza na
kuzungumza. Fasihi simulizi ilitumiwa kama nyenzo ya kufundishia hususani
katika mbinu zile zinazoegemea kwa mwanafunzi. Uwezo wa kuzungumza wa

watoto huathiriwa sana na kile wanachopokea (Syawal, 2015).

Ufundishaji na ujifunzaji wa stadi za kusikiliza na kuzungumza haukuwekewa
mkazo sana kwa kuwa wakufunzi wanafikiria kwamba mwanafunzi ana ujuzi wa
kusikiliza na kuzungumza. Kwao, kusikiliza na kuzungumza si stadi zinazohitaji

kujifunza, ni mambo ya kawaida na ya kimaumbile. Mara chache wanafunzi



hupewa nafasi katika usimuliaji wa ngano, utegaji na uteguaji wa vitendawili na
katika uimbaji wa nyimbo. Hivyo vikachukuliwa kuwa ndiyo njia ya ukuzaji wa
stadi za kusikiliza na kuzungumza. Wanafunzi hawaandaliwi masomo na vitendo
vya kuwawezesha kukuza stadi hizi. Pia stadi za kusikiliza na kuzungumza
hazikaguliwi na wakaguzi wanaokagua shule kuangalia namna masomo
yanavyofundishwa. Mara nyingi hutilia maanani ufundishaji wa stadi za kusoma

na kuandika, na kuacha zile za kusikiliza na kuzungumza (Ali, 2015).

Maoni haya yanaonyesha namna fasihi inavyotumiwa kufundisha stadi za lugha
kwa jumla katika lugha ya Kiingereza. Utafiti huu ulikusudia kuchunguza namna
fasihi simulizi inavyoweza kutumiwa kufundisha na kujifunza stadi za kusikiliza
na kuzungumza katika lugha ya Kiswahili. Kwa hiyo, utafiti huu ulichunguza
nafasi ya fasihi simulizi kufundisha na kujifunza stadi za kusikiliza na
kuzungumza, lengo likiwa ni kuzifanya nazo ziweze kukuzwa na kuendelezwa

katika mchakato wa ufundishaji na ujifunzaji.

1.3 Tamko la Tatizo la Utafiti

Smith (1995) anasema kwamba haiba ya mwanafunzi hujengwa na stadi za
msingi ambazo ni kusikiliza na kuzungumza. Stadi hizo ni muhimu sana kujenga
uwezo wa mwanafunzi wa kuwasiliana na watu mbalimbali, kuhusiana na
wanafunzi wenzake na watu wengine kwa ujumla na kuendeleza elimu yake. Ali
(2015) anasema kwamba ufundishaji na ujifunzaji wa stadi ya kusikiliza na
kuzungumza haukuwekewa mkazo sana kwa kuwa wakufunzi wanafikiria

kwamba mwanafunzi ana ujuzi wa kusikiliza na kuzungumza.



Kwao, kusikiliza na kuzungumza si stadi zinazohitaji kujifunza, ni mambo ya
kawaida na ya kimaumbile. Walimu hutilia maanani stadi nyingine ambazo ni za

kusoma na kuandika.

Stadi za kusikiliza na kuzungumza zinachukuliwa kama ni stadi zinazojulikana
kwa wote (Munyandamutsa, 2005; Nzanana, 2016). Pale stadi hizi
zinapofundishwa, hazihusishwi na miktadha ya kimawasiliano. Tafiti
zilizofanywa kuhusu ufundishaji wa stadi za kusikiliza na kuzungumza zilikuwa
zinalenga wanafunzi wanaojifunza katika shule za msingi, tena zilikuwa

zinahusika na lugha ya Kiingereza (Rosemary, 2010 & Niyibizi, 2015).

Katika utafiti huu, mtafiti alichunguza nafasi ya fasihi simulizi katika kufundisha
na kujifunza stadi za kusikiliza na kuzungumza katika lugha ya Kiswahili.
Tulichagua fasihi simulizi kwa sababu inatoa miktadha mbalimbali ya
kimawasiliano na yenye ufasaha wa lugha. Utafiti huu ulihusisha shule teule za

sekondari wilayani Nyagatare nchini Rwanda.

1.4 Madhumuni ya Utafiti

Madhumuni ya utafiti wetu yanagawanyika katika lengo kuu na malengo mahsusi

yafuatayo:

1.4.1 Lengo Kuu la Utafiti

Kuchunguza nafasi ya fasihi simulizi katika ufundishaji na ujifunzaji wa stadi za

kusikiliza na kuzungumza Kiswabhili.



1.4.2 Malengo Mahsusi ya Utafiti

a. Kubainisha nafasi ya fasihi simulizi katika ufundishaji na ujifunzaji wa stadi za

kusikiliza na kuzungumza Kiswahili.

b. Kuunda mwongozo wa kutumia fasihi simulizi katika kufundisha na kujifunza

stadi za kusikiliza na kuzungumza Kiswahili.

1.5 Maswali ya Utafiti

Utafiti huu ulijibu maswali ya utafiti yafuatayo:

a. Fasihi simulizi ina nafasi ipi katika ufundishaji na ujifunzaji wa stadi za

kusikiliza na kuzungumza Kiswahili?

b. Ni mwongozo gani wa kutumia fasihi simulizi katika kufundisha na kujifunza

stadi za kusikiliza na kuzungumza Kiswahili?

1.6 Umuhimu wa Utafiti

Utafiti huu utakuwa na umuhimu kwa namna tofauti. Kwa mfano, Smith (1995)
anasema kwamba haiba ya mwanafunzi hujengwa na stadi za msingi ambazo ni
kusikiliza na kuzungumza. Stadi hizo ni muhimu sana kujenga uwezo wa
mwanafunzi wa kuwasiliana na watu mbalimbali, kuhusiana na wanafunzi
wenzake na watu wengine kwa ujumla na kuendeleza elimu yake. Smith (Khj)
anaendelea kueleza kuwa ujuzi wa stadi hizi unahitaji mwalimu atumie muda wa
kutosha na  mbinu anuwai zinazomshirikisha mwanafunzi kutagusana na

kuingiliana na wengine katika mazungumzo, michezo ya lugha, dayolojia, na



mijadala inayohusu mazingira na miktadha inayohusu hali halisi. Wakati wa
kufundisha stadi ya kusikiliza, mwalimu anazingatia mazoezi yanayoonyesha
tajriba za mwanafunzi na matamanio yake (Fillion, 1987). Kwa hiyo, utafiti huu

utakuwa ni muhimu kwa namna ifuatayo:

Mosi, matokeo ya utafiti huu yatatoa mchango wa msingi katika utekelezaji wa
Mtaala Unaoegemea katika Uwezo, hasa hasa ufundishaji wa stadi za kusikiliza

na kuzungumza.

Pili, wakuza mitaala watarejelea kazi hii kuboresha mbinu za ufundishaji wa stadi

za kusikiliza na kuzungumza.

Tatu, walimu wanaofundisha katika shule za sekondari watakuwa na maarifa na
uelewa wa kufundisha stadi za kusikiliza na kuzungumza kwa kutumia fasihi

simulizi.

Nne, wahadhiri wa vyuo watanufaika na kazi hii kwani itawasaidia kuwaandaa

walimu wenye uwezo wa kufundisha stadi za kusikiliza na kuzungumza.

Tano, watafiti watatumia kazi hii kuandika na kuchapisha makala mbalimbali
zinazohusika na ukuzaji wa stadi za lugha hasahasa stadi za kusikiliza na
kuzungumza. Utafiti huu utatumiwa kama marejeleo ya kuendeleza tafiti nyingine

tofauti.

Mwisho, viongozi wengine na wapanga sera katika elimu watafanikiwa kutokana
na matokeo ya utafiti huu kwani wataelewa nini cha kufanya ili kuwasaidia
walimu namna ya kufundisha wanafunzi kukuza stadi za kusikiliza na

kuzungumza Kiswabhili.



1.7 Upeo na Mpaka wa Utafiti

Utafiti huu ulifanywa katika shule teule za sekondari katika Wilaya ya Nyagatare,
Mkoa wa Mashariki nchini Rwanda. Walengwa wa utafiti walikuwa wanafunzi na

walimu wa Kiswahili wanaotoka katika shule teule.

Utafiti huu ulijikita pia kutafiti nafasi ya fasihi simulizi katika ukuzaji wa stadi za
kusikiliza na kuzungumza Kiswabhili. Fasihi simulizi ndiyo ilihusishwa pekee, si
fasihi nyingine. Stadi zilizoshughulikiwa ni za kusikiliza na kuzungumza. Zile

nyingine kama kusoma na kuandika hazikushughulikiwa.

1.8 Changamoto za Utafiti na Utatuzi Wake

Utafiti huu ulikumbana na changamoto mbalimbali ambazo mtafiti alikabiliana

nazo kwa namna mbalimbali kama zinavyojidhihirisha hapa chini.

Changamoto ya kwanza ilikuwa ni kupatikana kwa watafitiwa. Watafitiwa
hawakupatikana kwa urahisi kutokana na majukumu yao ya kila siku. Hivyo,
mtafiti alikabiliana na changamoto hii kwa kuweka miradi na watafitiwa na kisha

kukubaliana nao kuhusu muda unaofaa wa kukutana nao.

Changamoto ya pili ni kupata pesa za kugharimia utafiti huu. Mtafiti alikabiliana
na changamoto hii kwa kuandaa bajeti na kisha kuhakikisha anatumia vema pesa

aliyokuwa nayo ili kukamilisha utafiti wake.

Changamoto ya tatu ilikuwa ni changamoto ya kupatikana kwa muda wa kutosha

ili kukamilisha utafiti. Katika kukabiliana na changamoto hii, mtafiti alipangilia



vema ratiba yake inayohusiana na shughuli za kila siku na kisha kutenga muda wa

kushughulikia utafiti huu.

1.9 Mpangilio wa Ripoti ya Utafiti

Ripoti ya utafiti huu imegawanyika katika sura kuu tano. Sura ya kwanza
inashughulika na mambo ya kiutangulizi. Mambo hayo ni pamoja na usuli wa
tamko la tatizo la utafiti. Tamko la tatizo la utafiti, na malengo ya utafiti
yalishughulikiwa katika utafiti huu. Tumeshughulikia pia maswali ya utafiti,
umuhimu wa utafiti na upeo wa utafiti. Sura ya pili inazungumzia mapitio ya
maandiko na kiunzi cha nadharia. Sura ya tatu inashughulika na methodolojia ya
utafiti na vipengele vyake. Vipengele hivyo ni paradima ya utafiti, usanifu wa
utafiti, eneo la utafiti, wango la utafiti, usampulishaji, ukusanyaji wa data na
uchanganuzi wake. Sura ya nne inahusika na kuwasilisha na kuchanganua
matokeo ya utafiti. Sura ya tano inahusika na muhtasari, hitimisho na

mapendekezo ya utafiti.

1.10 Muhtasari wa Sura ya Kwanza

Sura ya kwanza inazingatia mambo ya utangulizi ambayo ni misingi muhimu ya
utafiti huu. Mambo yaliyoshughulikiwa ni pamoja na usuli wa tatizo la utafiti,
tamko la tatizo la utafiti, malengo ya utafiti, maswali ya utafiti, umuhimu wa
utafiti, upeo wa utafiti, changamoto za utafiti na utatuzi wake, na mwisho ni
mpangilio wa ripoti ya utafiti. Sura ya pili inaakisi mielekeo mbalimbali ya
wataalamu inayohusu kukuza stadi za kusikiliza na kuzungumza kwa kuzingatia

nafasi ya fasihi simulizi katika ukuzaji wa stadi hizo.

SURA YA PILI: MAPITIO YA MAANDIKO
2.1 Utangulizi

Sura hii ya pili, inapitia maandiko yanayozungumzia kuhusu mada ya utafiti wetu
ambayo ni Nafasi ya Fasihi Simulizi katika Ukuzaji wa Stadi za Kusikiliza na
Kuzungumza. Maandiko hayo yanahusu fasihi simulizi, fasihi katika ufundishaji
na ujifunzaji wa lugha, mbinu za kufundisha lugha, na mbinu za kufundisha stadi

za kusikiliza na kuzungumza.
2.2 Fasihi Simulizi

Kwa mujibu wa Ndungo (1991), fasihi simulizi ni kazi ya sanaa inayoweza
kutumia vitendo au njia ya mazungumzo, kuwasilisha kwa wanaotazama au
wanaosikiliza ujumbe maalumu. Ujumbe huo unaweza kuwa unaimbwa,
unatendwa au unazungumzwa. Kuhusu tanzu za fasihi simulizi, anabainisha tano
zifuatazo: ushairi na nyimbo, hadithi, methali, vitendawili na sanaa za

maonyesho.

Kuna mapungufu katika maelezo yaliyotolewa na Ndungo (Khj). Mapungufu
hayo ni ya ukosefu wa tanzu ambazo hakuziainisha. Tanzu za fasihi simulizi
ambazo hazikuainishwa na Ndungo (khj) ni pamoja na majigambo, semi, na utani.
Ingawa kuna mapungufu katika fasili hii, ilipanua ujuzi na ufahamu wa mtafiti na
kumsaidia kuweza kuona data zinazohusiana na mada ya utafiti. Kutokana na
kuwa fasili yake husisitiza mazungumzo, hivyo vilimmotisha mtafiti kusonga

mbele katika utafiti wake.

Mulokozi (1996) anafasili fasihi simulizi kuwa ni sanaa inayotumia lugha. Fasihi
inabuniwa na kutungwa kichwani na inawasilishwa hadharani kwa kutumia
mdomo na vitendo. Anaongeza kwamba fasihi simuzi huwa na mwingiliano kati
ya hadhira, fanani, tukio, fani inayotendeka, wakati na mahali. Kwa upande wake,
anabainisha maigizo, masimulizi, mazungumzo, ushairi, ngomezi na semi kama

tanzu za fasihi simulizi.

Katika fasili hii, mwandishi alijikita katika uwasilishaji wa mdomo.
Hakukumbuka kuwa wakati huu wa kiteknolojia, fasihi simulizi huweza
kuwasilishwa kwa kutumia vyombo vya kiteknolojia. Hata hivyo, aligusia mambo
ambayo yanamsaidia mtafiti kuendeleza utafiti wake wa kubainisha nafasi ya
fasihi simulizi katika ufundishaji wa stadi za kusikiliza na kuzungumza. Mambo
hayo ni uwasilishaji wa kutumia mdomo. Hadhira inasikiliza, mwasilishaji

anazungumza. Fasihi simulizi pia inahusisha mazungumzo na masimulizi.

Kwa mujibu wa Wamitila (2003), dhana ya fasihi simulizi hurejelea kazi zenye
msingi wa kupokezanwa kwa mdomo au kwa masimulizi. Fasili hii inakaribiana
na sababu kuu iliyosababisha kuwepo kwa fasihi simulizi. Anaeleza pia kuwa
fasihi simulizi inatumiwa kutoa maarifa kuhusu utamaduni, historia, mtazamo na
matamanio ya jamii. Kutokana na maoni haya ya Wamitila, tunasema kwamba
fasihi simulizi ni nyenzo kuu ya kupashana habari katika jamii. Katika kazi hii,
fasihi simulizi imekuwa nyenzo ya kufundishia stadi za kusikiliza na

kuzungumza.

Mlaga (2017) anaifasili fasihi simulizi kwamba ni aina ya sanaa inayotumia
utendaji na lugha. Hivyo ndivyo vinabainisha uzuri wa fashi simulizi kisanaa.

Anaendelea kusema kuwa sanaa hii imekuwapo muda mrefu kabla ya kugundua

maandishi, imekuwapo wakati wa maandishi na itaendelea kuwapo na wakati huu
wa teknolojia na sayansi. Muktadha wa utendaji katika fasihi simulizi
unatawaliwa na fanani, hadhira, tukio, fani, wakati na mahali. Kuhusu tanzu za
fasihi simulizi, anabainisha tano amabazo ni semi, masimulizi, mazungumzo,

ushairi simulizi na maigizo.

Fasili simulizi inaweka mkazo katika lugha na utendaji, uwasilishaji na uhifadhi.
Fasili hii inaonyesha pia kuwapo kwa fasihi simulizi toka kale hadi sasa. Kuwapo
kwa fasihi andishi hakubadili upekee wa fasihi simulizii. Mambo haya
yaliendeleza utafiti huu, kwa kuzingatia namna fasihi simulizi inavyoweza kuwa
nyenzo ya kufundishia stadi za kusikiliza na kuzungumza. Kupitia masimulizi,
mazungumzo, semi na tanzu nyingine za fasihi simulizi, mwalimu anaweza

kufundisha stadi za lugha hasa hasa kusikiliza na kuzungumza.

2.3 Fasihi katika Kufundisha na Kujifunza Lugha

Kwa mujibu wa Kelly (1996), katika kufundisha na kujifunza lugha, fasihi hutoa
modeli ya lugha. Lugha na mawazo vinahusiana kwa karibu, kwa namna ya
kwamba uwezo wa mtu binafsi wa kufikiri hutegemeana na umabhiri binafsi wa
lugha. Hata hivyo, fasihi mara nyingi hutupatia modeli ya lugha tajiri zaidi kuliko
ya mazungumzo, kwa kuwa waandishi mara kwa mara huzoea kutumia sentensi
zilizochanganuliwa kwa maneno mazito. Hii ni tofauti na wazungumzaji wa
kawaida ambao huelekea kutumia maneno yaleyale machache katika

mazungumzo yao Yyote.

Shazu (2014) anaeleza kuwa fasihi ni chombo cha ufundishaji na ujifunzaji wa

lugha halisi. Lugha ya fasihi imepangwa vizuri na masimulizi yamechaguliwa

vizuri. Lugha kwa ujumla huwakilisha fasihi. Anaendelea kusema kuwa,
msimamo wa Kkihistoria wa hivi karibuni kuhusu matumizi ya kazi za fasihi
kufundisha lugha na ushirikishwaji wa matini ya kifasihi katika ufundishaji
vinaweza kukuza maendeleo ya kuandika, kusoma, kusikiliza, kuzungumza na

tafakuri tunduizi.

Maoni ya wataalamu hawa yaliendeleza utafiti huu kwa kuihusisha fasihi na
ufundishaji na ujifunzaji wa stadi za lugha, hasahasa stadi za kusikiliza na
kuzungumza. Japo tafiti zao zilishughulikia lugha ya Kiingereza na fasihi kwa
ujumla. Utafiti huu ulishughulikia lugha ya Kiswahili na fasihi simulizi nchini
Rwanda.

McKay (1982) anasema kwamba fasihi hutoa faida nyingi katika madarasa ya
lugha. Anaonyesha kuwa fasihi imejaa mifano ya lugha katika miktadha halisi ya
maisha. Fasihi inawapatia wanafunzi fursa nyingi za kuboresha uelewa wao wa
kisintaksia, Kkipragmatiki, kiutamaduni na kiusemi. Naye Aydinoglu (2013)
anaonyesha faida ya kuingiza fasihi katika programu ya ufundishaji wa lugha ya
pili. lldrimzade (2018) anajadili kuwa fasihi ina nafasi muhimu katika ufundishaji
wa stadi nne za msingi za lugha: kusoma, kuandika, kusikiliza na kuzungumza.
Hata hivyo, unapotumia fasihi katika darasa la lugha, stadi za lugha zisifundishwe
kiupweke, bali kwa njia shirikishi. Anaendelea kusema kuwa, walimu wanapaswa
kujaribu kufundisha stadi za msingi za lugha kama sehemu shirikishi ya matumizi
ya lugha kimazungumzo na kimaandishi, na kama sehemu ya maana ili

mwanafunzi aweze kuunda maana zote mbili; maana rejea na husishi.

Wataalamu hawa wanasisitiza kuwa fasihi ni chombo cha kufundishia stadi za

lugha kwa ujumla na hasa stadi za kusikiliza na kuzungumza. Hata hivyo, kazi

zao zimejikita katika fasihi kwa ujumla na lugha iliyohusishwa ni lugha ya
Kiingereza. Kwa upande wa utafiti huu tulijikita katika kuchunguza nafasi ya
fasihi simulizi katika ufundishaji na ujifunzaji wa stadi za kusikiliza na
kuzungumza katika lugha ya Kiswahili kwa wanafunzi wa sekondari wilayani

Nyagatare.

Syawal (2015) yeye anajadili kuwa, fasihi inayoegemea katika simulizi ni
mkakati wa ujifunzaji unaolenga fasihi inayoegemea katika simulizi. Fasihi
simulizi ilitumiwa kama nyenzo ya kufundishia hususani katika mbinu zile
zinazoegemea kwa mwanafunzi. Aidha, anabainisha kuwa uwezo wa kuzungumza
wa watoto huathiriwa sana na kile wanachopokea. Kwa mfano, Watoto
wanaoweza kuelewa hadithi, daima ni wale ambao hujumuisha fasihi katika

ujifunzaji wao.

Piscayanti na Wedhanti (2012) wanatanabahisha kuwa kuingiza fasihi simulizi
katika ufundishaji na ujifunzaji huathiri uwezo wa lugha wa wanafunzi.
Wanafunzi waliozoea kusikiliza hadithi, ndio ambao huwa wasikilizaji na
wasimuliaji wa kufaa. Na wasimuliaji wa kufaa ndio ambao pia huwa watoa
habari wa kuaminika. Piscayanti na Wedhanti (Whj) wanaongeza kuwa wanafunzi
wanaofundishwa kupitia fasihi wanaonyesha matokeo mazuri katika kuandika

hadithi kuliko wale wasiofundishwa kwa namna ile.

Maoni ya waandishi hawa yaliendeleza utafiti huu ingawa utafiti wao ulihusu
hasahasa watoto wa shule za awali. Utafiti wetu ulilenga wanafunzi wa shule za
sekondari na umechunguza nafasi ya fasihi simulizi kufundisha na kujifunza stadi
za kusikiliza na kuzungumza. Stadi zile nyingine za kusoma na kuandika

hazikuhusishwa katika utafiti huu.

15



2.4 Mbinu za Kufundisha Stadi za Kusikiliza na Kuzungumza

Mbinu za kufundisha ni njia zinazomwezesha mwalimu kutimiza lengo la somo
aliloandaa. Mbinu zinazotumiwa kufundisha ni nyingi. Mwalimu huchagua mbinu
ambayo anaona inafaa ili aweze kufikia malengo yake. Aidha, mwalimu huchagua
mbinu inayolingana na mahitaji ya wanafunzi wake na mahitaji ya mtaala
unaomwongoza. Mbinu zote zinaweza kutumiwa kutokana na mazingira ya

darasa. Hakuna mbinu ambayo ni bora au rahisi (Kochar, 1992).

Maelezo haya yalikuwa muhimu kwa utafiti huu, kwa kuwa ufundishaji na
ujifunzaji wa stadi za kusikiliza na kuzungumza huhitaji mbinu mbalimbali na
mwafaka ili wanafunzi waweze Kkuzizingatia. Nchini Rwanda, Mtaala
Unaoegemea katika Uwezo unasisitiza sana ufundishaji na ujifunzaji wa stadi za
lugha (REB, 2015).

REB (lIhj) inasisitiza kuwa stadi za lugha ni za msingi na ni za lazima katika
ujengaji wa haiba ya mwanafunzi katika kuwasiliana, kushirikiana, kuhusiana na
watu wengine na kuendeleza elimu yake. Licha ya umuhimu wa maelezo haya ya
REB, bado utekelezaji wake sio wa kuridhisha. Utafiti wetu ulichunguza nafasi
ya fasihi simulizi katika kufundisha na kujifunza stadi ya Kkusikiliza na

kuzungumza katika shule za sekondari.

Kwa kawaida, mwalimu ndiye mdhibiti wa ufundishaji. Huteua mbinu anayoona
itakuwa mwafaka kwa somo lake na kuamua mkondo ambao somo hilo
litachukua. Ni rahisi kwa walimu kuteua mbinu zilizoandikwa vitabuni kuliko
kubuni mbinu zao. Walimu wanahimizwa kuorodhesha mbinu zinazoegemea

katika mtaala wanaoutumia na kuzitumia iwe ni zile zilizoandikwa vitabuni au la.

Mbinu mwafaka ni ile inayomwezesha mwalimu kutimiza malengo ya somo,
inayowavutia wanafunzi, inayodokeza mazoezi ya kuwasaidia wanafunzi
kulielewa somo, isiyowachosha walimu na wanafunzi na inayowawezesha kufikia
matarajio yao. Aidha, mbinu mwafaka zinahitaji kuzingatia tajriba za wanafunzi
na kutilia mkazo mabhitaji ya wanafunzi wote. Wanafunzi ambao wanahitaji
usaidizi maalumu kutokana na kiwango chao cha chini cha kielimu, lazima
wapewe usaidizi zaidi. Kwa kweli, kila mwanafunzi ana sifa zake za kipekee
(Louden, 1991; Kochar, 1992; Otiende & Boisvert, 1994; Quist, 2000; Claire &
Young, 2004). Maoni ya waandishi hawa yaliendeleza utafiti huu kwa kutafuta

mbinu za ufundishaji na ujifunzaji wa stadi za kusikiliza na kuzungumza.

Skinner (1959) anadai pia kwamba, ili walimu waweze kupata matokeo mazuri,
wanapaswa kubuni mbinu zinazoweza kuwasaidia kufaulu kama wasanii
wanavyofanya. Aidha, mtaalamu huyu anasema kuwa wanafunzi wanajifunza ili
waweze kutatua matatizo ya mazingira halisi, mwalimu anapaswa kuchagua
matini yanayorahisisha ujifunzaji na mbinu zinazowasaidia wanafunzi kuwa na

motisha ya kujifunza.

Hivyo basi, utafiti huu ulichunguza matumizi ya mbinu tofauti kwa kuzingatia
mazingira halisi ya wanafunzi ili kudokeza nafasi ya fasihi simulizi katika

ufundishaji wa stadi za kusikiliza na kuzungumza.

2.5 Ufundishaji wa Stadi ya Kusikiliza na Kuzungumza

Smith (1995) anasema kuwa mwanafunzi anajenga haiba na uwezo wake wa
kuwasiliana, kuendeleza elimu yake na kushirikiana na wanafunzi wengine

kupitia stadi muhimu na za msingi ambazo ni kusikiliza na kuzungumza.

Anaendelea kusema kuwa kusoma na kuandika vinakuwa imara
vinavyojiegemeza katika kusikiliza na kuzungumza. Maoni ya mwandishi huyu
yalichochea sababu ya mtafiti kushughulikia stadi za kusikiliza na kuzungumza.
Smith (Khj) anaendelea kueleza kuwa mwalimu hana budi kumpa mwanafunzi
muda wa kutosha na kumsaidia kushiriki katika mazoezi ya kuzungumza, katika
mijadala inayozingatia miktadha mbalimbali na mazingira tofauti. Pia
mwanafunzi ashirikishwe katika maingiliano mbalimbali kama dayalojia na
michezo ya maneno ili akuze umilisi wake wa kusikiliza na kuzungumza. Kazi za
fasihi simulizi zinajaa mifano halisi ya kukuza na kuendeleza uwezo wa

mwanafunzi wa kusikiliza na kuzungumza, kusikiliza na kudadisi.

2.5.1 Ufundishaji wa Kusikiliza

Kwa mujibu wa Mousena (2020), thamani ya ufundishaji wa kusikiliza inakaa
katika ukweli kwamba wanafunzi, hasahasa katika hatua zao za mwanzo za
ujifunzaji lugha, wanaelewa kwa urahisi wanavyosikiliza kuliko wanavyosoma.
Kwa njia ya kusikiliza, wanafunzi wanajifunua kwa eneo pana la uzoefu wa
usikiaji unaowasaidia kuongeza maarifa yao ya uwezo wa lugha
watakayofundishwa. Ingawa stadi ya kusikiliza ni mojawapo ya stadi za lugha,
stadi hii ndiyo inayofundishwa kwa kiwango kidogo ukilinganisha na stadi
nyingine za mawasiliano. Utafiti huu ulichunguza ufundishaji na ujifunzaji wa

stadi hii ya kusikiliza kwa kutumia fasihi simulizi.

Uwezo na ujuzi wa lugha unaweza kuendelezwa na stadi ya kusikiliza (Fillion,
1987). Ufundishaji wa stadi ya kusikiliza unapaswa kuzingatia malengo dhahiri
na yanayopimika. Wakati wa kufundisha stadi ya kusikiliza, mwalimu anazingatia

mazoezi yanayoonesha tajriba za mwanafunzi na matamanio yake.

Anazingatia pia matini yenye kiwango cha wanafunzi. Haya maelezo ni mwafaka
kwa utafiti katika uchaguzi matini yenye kiwango cha wanafunzi ili stadi ya

kusikiliza iweze kufundishwa kutokana na matamanio ya wanafunzi.

Willis (1990) akirejelewa na Rosemary (2010) anasisitiza kuwa matini za
kusikiliza ziwe zinahusisha miktadha halisi ya kimawasiliano inayopatikana
katika jamii ya wanafunzi. Pia, walimu wasitumie matini zilizopendekezwa peke
yake. Aidha, anabainisha pia kwamba, mazoezi ya kusikiliza ni kichocheo kwa
mwanafunzi cha kutafakari masimulizi anayoyasikiliza. Mazoezi hayo yana lengo
la kuimarisha uelewa wa miundo ya lugha na yenye mvuto na maarifa

anayoyahitaji mwanafunzi.

Maoni haya yalikuwa muhimu kwa utafiti wetu, kwa sababu yalionesha pengo
kubwa katika ufundishaji wa stadi ya kusikiliza. Wanafunzi wanasikiliza matini
ambayo si ya hali halisi. Katika utafiti huu, mtafiti alichunguza utumiaji wa fasihi

simulizi kama nyenzo ya kufundisha na kujifunza stadi ya kusikiliza.

Kwa mujibu wa lldrimzade (2018), matumizi ya fasihi yanaweza kuwa na nafasi
muhimu sana katika ufundishaji wa stadi ya kusikiliza na kuzungumza. Stadi ya
kusikiliza inafikiriwa kuwa stadi ya kwanza anayoipata mtoto. Mtu wa kwanza
anayemsikiliza ni mama yake, baadaye wanafamilia, marafiki na wanafunzi

wenzake shuleni.

Usikilizaji unafanywa kwa lengo la kutarajia, kuweza kutabiri yatakayosemwa, na
kupata mrejesho wa haraka wa yaliyosikilizwa. Usemi unaosikilizwa sana ni huria
zaidi, unaokosa maneno rasmi, yenye maneno ya mwiko na semi nyingine

ambazo ni za kawaida katika lugha ya mazungumzo.

Ildrimzade (Khj) anaendelea kusema kuwa stadi ya kusikiliza inashirikisha stadi
za aina mbalimbali kama tafakuri tunduizi, tafakuri bunifu na nyingine. Mchakato
wa usikilizaji katika mazungumzo ya ana kwa ana una elementi maalumu:
utamkaji, usikivu, upataji wa maana, upokeaji wa ujumbe na kadhalika. Ishara za
kimazungumzo zinapaswa kubainishwa. Usemi unapaswa kugawanywa katika
sehemu, maana inayokusudiwa na msemaji inapaswa kueleweka, ujuzi wa
sintaksia na sarufi ya wasemaji na wasikilizaji unahitajika. Katika uwanja wa
fasihi, Ildrimzade (Khj) anapendekeza aina kadhaa za mazoezi ya kusikiliza
ambazo ni kusikiliza mkanda wa sauti, kumsikiliza mwalimu kama msimuliaji,
kusikiliza uigizaji na kadhalika. Maoni haya yalisaidia kuendeleza utafiti huu,
hasahasa kwa kutumia fasihi simulizi kukuza stadi ya kusikiliza. Matini ya fasihi
simulizi yaliondoa mashaka ya kutumia lugha nje ya muktadha halisi wa

mawasiliano.
2.5.2 Ufundishaji wa Kuzungumza
Richards na Rodger (1986), wanasema yafuatayo kuhusu kuzungumza:

Msingi wa lugha yoyote ile upo katika mazungumzo. Mazungumzo ni
kipengele cha lugha ambacho tunajifunza kabla ya kuweza kusoma na
kuandika. Kuzungumza ni uwezo wa kutamka maneno kwa ufasaha
na kwa njia inayoeleweka. Ni hali ya kutumia viungo tofauti vya
uneni ili kutoa sauti mahususi. Kwa mtazamo huu, mwalimu lazima
afanye juhudi kuhakikisha kwamba wanafunzi wamehusishwa katika
aina mbalimbali za mazungumzo, mijadala na hotuba.

Dondoo hili linaeleza kuwa mazungumzo ndiyo msingi wa lugha. Stadi za
kusoma na kuandika hutanguliwa na stadi ya kuzungumza. Hii ndiyo sababu ya

kutaka stadi hii itiliwe mkazo zaidi katika kuifundisha.

Kuzungumza ni stadi inayohusisha upokeaji na uzalishaji. Pamoja na hayo,
uzalishaji hutawala. Mawasiliano ya kimazungumzo hufanywa kwa kawaida
katika mahusiano ya ana kwa ana, na yanatokea kama sehemu ya mazungumzo au
mabadilishano mengine ya mdomo. Ujielezaji wote unasaidia wanafunzi
kuzungumza na kuwasiliana. Kuzungumza lugha ya mama kama stadi ni sawa na

kuzungumza lugha yoyote (lldrimzade, 2018).

lldrimzade (Khj) anaendelea kueleza kuwa kuzungumza kwa ufasaha
kunajiegemeza katika kutokuwa na woga wa kufanya makosa. Wanafunzi
wanajifunza vizuri wakati ambapo hawana kitu chochote cha kuogopa, na walimu
wanapaswa kuangalia sana matokeo ya wanafunzi kuliko kuangalia makosa
wanayofanya. Uigizaji baada ya usomaji ni zoezi muhimu la kimazungumzo.
Maoni haya vyaliendeleza utafiti huu kwa kuonyesha namna ufundishaji na
ujifunzaji wa stadi ya kuzungumza unavyokuza umilisi na utendaji wa lugha

kupitia kazi za fasihi simulizi.

Prabhu (1987) akirejelewa na Rosemary (2010) anasema kwamba mazoezi ya
kimazungumzo yanafundisha vilivyo kuzungumza lugha. Kwa hiyo, mkazo
uwekwe katika miktadha ya kimawasiliano, ili mwanafunzi awe na uwezo wa
kuzungumza katika mazingira tofauti. Kuhusu mazoezi ya kutumia, Ur (1981)
amebainisha miongoni mwa mazoezi hayo: kuzungumza katika makundi, kuigiza
katika miktadha anuwai kama sokoni, dukani, darasani, na kadhalika. Pia kuna
michezo ya maneno ya lugha, na mazungumzo ya kimwingiliano kama maamkizi,

kumshukuru mtu, kumuomba radhi na mengineyo.

Maoni haya yalinufaisha kazi hii ya utafiti, kwa kuwa kufundisha na kujifunza

stadi ya kuzungumza kunahitaji muktadha wa kimawasiliano. Utafiti huu

ulichunguza nafasi ya fasihi simulizi katika ufundishaji na ujifunzaji wa stadi ya

kuzungumza.

Katika ufundishaji kusikiliza na kuzungumza nchini Rwanda, wanafunzi hupewa
kazi mbalimbali za kushirikiana kwa ajili ya kufanya utafiti, kutatua changamoto
anuwai za maisha kupitia majadiliano, mijadala na midahalo mbalimbali (REB,
2015). Tafiti mbalimbali zimefanywa kuhusu ufundishaji wa stadi za kuzungumza
(Munyandamutsa, 2005; Niyibizi, 2015; Nzanana, 2016). Munyandamutsa (Khj)
anasisitiza kuhusu usikilizaji na uzungumzaji. Anasema kuwa wanafunzi
wasioweza kusikia lugha, wana bahati ndogo ya kuizungumza. Anaendelea
kusema kuwa ufundishaji wa kuzungumza unapaswa kuhusishwa na mambo
mengine ya silabasi ambayo ni pamoja na tafakuri tunduizi, tafakuri bunifu,
malengo ya ufundishaji na ujifunzaji. Utamkaji wa sauti zinazotatiza nazo
zinapaswa kuonekana katika muktadha wa kimawasiliano. Nzanana (Khj) kwa
upande wake anaonyesha kuwa kuna tofauti kubwa nchini Rwanda, kati ya stadi
za kusikiliza na motisha za wanafunzi kujifunza lugha. Maoni ya watafiti hawa
yalihusisha lugha ya Kiingereza ila yaliendeleza utafiti huu kwa kuhusisha
ufundishaji na ujifunzaji wa stadi hizi za kusikiliza na kuzungumza katika lugha

ya Kiswahili.

REB (2015) inasisitiza kuwa ufundishaji wa stadi za lugha umepewa uzito katika
kufundisha lugha katika Mtaala Unaoegemea katika Uwezo. Stadi za msingi
ambazo ni kusikiliza na kuzungumza ni mwafaka katika ujengaji sio tu wa haiba
ya mwanafunzi bali pia kujenga ujuzi wake wa kuhusiana, kuwasiliana, na
kushirikiana na wengine, na kuendeleza elimu yake. Watafiti mbalimbali

wametafiti kuhusu utekelezaji wa mtaala unaoegemea katika uwwezo nchini

Rwanda. Matokeo ya utafiti yameonyesha kuwa ni vigumu kukamilisha maudhui
ya mtaala (Sibomana, 2016; Ndihokubwayo, Habiyaremye & Rukundo, 2019;
Nsengimana, 2021; Ndihokubwayo, Nyirigira, Murasira & Munyensanga, 2021).
Aidha, Sibomana (khj) anasema kuwa mtaala unapendekeza kukuza umilisi wa
kimawasiliano wa mwanafunzi, lakini mitihani haitathmini uwezo wa wanafunzi

wa kusikiliza na kuzungumza.

Utafiti wetu ulichunguza lugha ya Kiswahili kuhusu ufundishaji na ujifunzaji wa
stadi za kusikiliza na kuzungumza. Mkazo uliwekwa kwenye tanzu za fasihi
simulizi ambazo zinakuza stadi za kusikiliza na kuzungumza kama mazungumzo,
hadithi, vitendawili, maigizo, na kadhalika. Tuna mwelekeo kuwa kuna haja ya
kuona fasihi simulizi ikiangaliwa na kutumiwa vema kama nyenzo ya kufundishia
stadi za kusikiliza na kuzungumza. Aidha, mbinu tofauti zinapaswa kutumiwa
kufundisha stadi hizo kwa kutumia matini mbalimbali za fasihi simulizi. Huu ndio
upya wa utafiti wetu, yaani kuonesha umuhimu wa fasihi simulizi katika
ufundishaji wa stadi za lugha za kusikiliza na kuzungumza, na kuziba mapengo

yaliyoachwa na tafiti zilizotangulia.
2.6 Mapengo ya Kujazwa

Maandiko tuliyoyapitia, kwa upande mmoja yalijadili kwa kina maswala mengi
ya msingi yanayohusiana na mada ya utafiti huu na hivyo kufaidisha sana utafiti
wetu kwa namna mbalimbali. Kwa upande mwingine, maandiko hayo yalitupa
fursa ya kudhihirisha mapengo ya utafiti yaliyohitaji kuzibwa. Pengo la kwanza
lilinahusu matumizi ya fasihi katika kufundisha stadi za lugha. Maandishi

yaliyopitiwa yanazungumzia fasihi kwa jumla (McKay, 1982; Kelly, 1996;

Aydinoglu, 2013 na Shazu, 2014). Katika utafiti huu, nafasi ya fasihi simulizi

katika kufundishia na kujifunzia stadi za kusikiliza na kuzungumza ilichunguzwa.

Pengo la pili ni lile linalohusiana na kutotiliwa mkazo kwa stadi za kusikiliza na
kuzungumza. Kama ilivyoonekana katika maandiko tuliyoyapitia, ufundishaji na
ujifunzaji wa stadi hizi, hautiliwi mkazo sana ukilinganisha na stadi za kuandika
na kusoma. Stadi hizi zinachukuliwa kuwa stadi zinazojulikana kwa wote
(Munyandamutsa, 2005; Nzanana, 2016).

Pale stadi hizi zinapofundishwa, hazihusishwi na miktadha ya kimawasiliano.
Utafiti huu, ulichunguza ufundishaji na ujifunzaji wa stadi hizi za kusikiliza na

kuzungumza kwa kuzihusisha na miktadha ya kimawasiliano.

Pengo lingine ni kuwa kazi zilizofanywa kuhusu ufundishaji wa stadi za
kusikiliza na kuzungumza zilikuwa zinalenga wanafunzi wanaojifunza katika
shule za msingi, tena zilikuwa zinahusika na Kiingereza (Rosemary, 2010;
Niyibizi, 2015; Nzanana, 2016). Utafiti wetu ulichunguza kufundisha na kujifunza

stadi hizi katika Kiswahili kwa wanafunzi wa sekondari nchini Rwanda.
2.7 Kiunzi cha Nadharia

Utafiti wetu uliongozwa na Nadharia ya Kiutambuzi ambayo iliasisiwa na Piaget
katika mwaka wa 1936. Kwa mujibu wa Torsten & Neville (1994) Nadharia ya
Kiutambuzi ilikuja kubadilisha mwelekeo wa Nadharia ya Utabia iliyokuwa
imeanzishwa na Skinner (1959). Nadharia ya Utabia inadai kwamba,

anayezungumza lugha huiga alivyosikia. Nadharia ya Utambuzi iliona kwamba

madai ya wanautabia si ya kweli, kwa kuwa mtu anapozungumza anaweza kubuni

sentensi mpya nyingi kutokana na mchakato unaofanywa katika ubongo.

Kazi ya Piaget (1972) ilileta athari kubwa katika uga wa ufundishaji. Huyu ndiye
aliyechunguza jinsi akili ya mtoto inavyofanya kazi. Mambo yafuatayo
yalibainika kutokana na uchunguzi wake: kwanza, mtoto anapokua, akili yake
hupanga vitu vinavyoshabihiana katika ubongo wake. Pili, mtoto anatambua
kwamba tunavyoona vinajiweka katika makundi mbalimbali. Kwa mfano, mbwa
yuko katika kundi la wanyama. Kila kitu kiko katika kundi fulani. Tatu, vitu
tofauti hueleweka kutokana na mazingira vinamotoka. Nne, katika kupata
ufahamu wa mambo, utambuzi unafika kiwango cha kuhusisha mambo na
kuyachakata akilini. Piaget anasisitiza kuhusu uchunguzi wa uwezo wa ndani wa

mwanadamu katika ung’amuaji wa mambo.

Bruner (1966) kupitia Nadharia ya Utambuzi, kwanza anatilia mkazo kupewa
majukumu kwa mwanafunzi, ili aweze Kkuzingatia yale anayofundishwa.
Majukumu hayo ni ya kuwa mshiriki hai katika yale anayofundishwa. Wanafunzi
wanapaswa kuwa na uwezo wa kujumuisha wanayojifunza na kuweza kutatua
matatizo na kujitafutia maarifa zaidi ya yale wanayojifunza. Pili, Bruner (khj)
anasisitiza umuhimu wa mwalimu kujenga mazingira ya ufundishaji. Mazingira
haya yawe ya kumsaidia mwanafunzi kupata ufahamu na uelewa wa
waliyofundishwa. Tatu, mwalimu humsaidia mwanafunzi kujua anayofundishwa.
Nne, ufundishaji unaoanzia kwa kile kinachofahamika kwa mwanafunzi ndio

unaorahisisha uwezo wa kiutambuzi.

Kwa mujibu wa Baker & Brown (1984) wanafunzi huelekezwa na ufaafu wa

mifanyiko ya utambuzi. Wanafunzi huelekezwa kujifunza kutumia matini

zinazowasaidia kufahamu na kutayarisha masomo yao kulingana na malengo
ambayo yanawasaidia kuwa na maana kupitia akili zao. Mwalimu awaelekeze
wanafunzi kupata maana ya habari, kwa kufanya maandalizi ya somo yanayofaa,
na kutafuta vifaa vya kuwasaidia wanafunzi kuelewa wanachokusudia. Katika
ufundishaji na ujifunzaji, mbinu zinazotumiwa ni muhimu sana. Mwalimu
anatumia mbinu tofauti zinazomwelekeza mwanafunzi kutimiza malengo yake.
Mwalimu pia aandae mazoezi yanayomwezesha mwanafunzi kutumia uwezo

wake wa kiutambuzi.

Kwa mujibu wa Stern (1984) mwanafunzi anayeweza Kkutatua matatizo,
anayeweza kutoa suluhisho, na anayeweza kutumia lugha vizuri, ndiye
anayeendeleza utambuzi. Uwezo wa kutumia lugha hutangulia katika ubongo.
Ndiyo sababu Nadharia ya Utambuzi huweka mkazo katika ufundishaji wa lugha
unaomwezesha mwanafunzi yeye binafsi awe na uwezo wa ufahamu. Baada ya
muda mrefu kupita, Nadharia ya Utambuzi ilifananishwa na Nadharia ya
Saikolojia ya kuchakata ujumbe. Ufananisho huo ulileta maendeleo makubwa
katika Nadharia ya Kiutambuzi. Maendeleo hayo yalifanikishwa na wafuasi wa
utambuzi ambao ni Bruner (1966) na Krashen (1988). Kwa upande wake,
Krashen (1988) anakubaliana na kauli inayohusisha wanafunzi kupata maarifa
huku wakizingatia mtazamo wa kutatua mambo wakati wa kufundisha. Utatuzi

huo wa mambo huleta maendeleo makubwa ya kiutambuzi.

Nadharia ya Kiutambuzi iliteuliwa kutokana na wataalamu waliotoa maelezo
yanayohusiana na uchakataji wa kufahamu habari. Ufundishaji wa stadi za
kusikiliza na kuzungumza unalenga kuwawezesha wanafunzi kusikiliza na

kuzungumza, kutambua na kufahamu wanayosikiliza na wanayozungumza.

Katika utafiti huu, Nadharia ya Kiutambuzi ilifaa kwa sababu inadokeza
viambajengo vinavyorejelewa katika ufundishaji. Viambajengo husika ni pamoja
na jukumu la mwalimu kama mwelekezaji, umilisi mbalimbali wa kiutambuzi,
majukumu ya mwanafunzi katika usakaji wa maarifa, mazingira ya kufundishia

na majukumu ya kushiriki kwa wanafunzi katika ujifunzaji.

Kegan (1982), anasema kuwa majukumu ya mwalimu ambaye anachukuliwa
kama mwelekezaji ni kujua wanafunzi wake wanaweza kutambua wanayojifunza
kwa kiasi gani, na kupata uamuzi wa kufanya juu chini na kutafuta zana
zinazofaa, na mbinu zinazofaa kurahisisha ufundishaji. Kutokana na hayo,
wanafunzi watapata wanayojifunza kwa kiasi kikubwa sana tukilinganisha na
wakati wasiposaidiwa. Chomsky (1972) anasema kuwa wanafunzi hawana uwezo
sawa wa kutambua mambo. Kuna ambao watatambua habari kwa kuisikiliza, na
ambao wataitambua kwa kuisoma. Kutokana na tofauti hizo za kiutambuzi,
wakati wa kujifunza stadi za lugha za kusikiliza na kuzungumza, wanafunzi wote
hawatakuwa na kasi sawa. Kuna ambao wanakuza stadi hizo kwa haraka, wengine
wanaenda polepole, kutokana na kuwa kiwango chao cha kiutambuzi hakijafikia

kiwango cha wanafunzi wa kwanza.

Kwa mujibu wa Berko (1992), ujifunzaji na utumiaji wa lugha huathiriwa na
namna ambavyo mzungumzaji anavyotambua mambo na namna anavyoyahifadhi.
Utafiti huu ulirejelea jambo hili, ili kuchunguza aina za mazoezi yatakayosaidia
wanafunzi kufikia mahitaji yao ya ujifunzaji wa stadi za lugha; yaani kusikiliza na
kuzungumza. Mazoezi hayo lazima yawe yanazingatia uwezo wa Kiutambuzi wa

wanafunzi wote.

Nadharia ya Utambuzi inahusisha michakato ya kusimilisha, kukubali na kuweza
kutambua. Mchakato wa kusimilisha ni ule unaomwezesha mzungumzaji kufasili
habari kwa namna yake binafsi, kulingana na jinsi anavyoielewa kwa msingi wa
tajriba yake ya mwanzo. Kukubali ni namna ya kufanya mabadiliko ya fasili
ikakubalika kihalisia, kwa namna jamii inavyoielewa. Utafiti wetu ulijikita katika
kutumia stadi za kusikiliza pamoja na kuzungumza katika hali halisi ya

mawasiliano, katika miktadha tofauti ya kimawasiliano.

Wataalamu Bruner (1966) na Krashen (1988) wanasema kuwa ufundishaji wa
kutumia dayalojia kati ya mwanafunzi na mwalimu ndio unaofaa. Anayejifunza
huchukuliwa kama mhusika anayeshiriki kwa upana katika ufundishaji. Mbinu za
kufundishia zinazofaa ni zile zinazoweka mkazo katika ushiriki mkubwa wa

mwanafunzi, mwalimu akawa mwelekezaji.

Kutokana na hayo, Nadharia ya Kiutambuzi imefaa kwa sababu inadokeza
viambajengo vinavyorejelewa katika kufundisha. Hivyo viambajengo ni pamoja
na jukumu la mwalimu ambaye ni mwelekezaji, kuwa na uwezo wa kutambua,
majukumu ya mwanafunzi katika usakaji wa maarifa, mazingira ya kufundishia
na wajibu wa kushiriki kwa wanafunzi katika ujifunzaji. Utafiti huu uliona haya
kuwa ya muhimu katika ukuzaji wa stadi za kusikiliza na kuzungumza kwa
kutumia fasihi simulizi. Unatilia mkazo kwa kumpa mwanafunzi ushiriki mpana
wa kutatua mambo katika ufundishaji na ujifunzaji. Mwalimu anakuwa
mwelekezi na kuandaa mazoezi ambayo anamsaidia mwanafunzi kutimiza

majukumu yake ya kutumia stadi za kusikiliza na kuzungumza.

2.8 Muhtasari wa Sura ya Pili

Sura ya pili inaelezea mawazo ya wataalamu mbalimabali waliojadili kuhusu
mbinu za kufundisha lugha kwa jumla na kufundisha kipengele maalum cha stadi
za lugha za kusikiliza na kuzungumza. Maandiko tuliyoyapitia yamedhihirisha
kwamba kuna mbinu tofauti zinazotumiwa kufundishia lugha na hasa stadi za
kusikiliza na kuzungumza. Aidha, mapitio ya maandiko yanathibitisha vilevile
kuwa, ufundishaji unaoleta mafanikio mazuri sio tu ni ule unaotambua nafasi ya
mwalimu akiwa mwelekezaji bali pia ule unaompa mwanafunzi fursa ya kushiriki
katika ujifunzaji wake kwa mawanda mapana. Kiunzi cha nadharia kilifafanuliwa
katika sura hii. Nadharia ya Utambuzi ndiyo iliyohusishwa katika utafiti huu. Sura

inayofuatia inahusu methodolojia ya utafiti.

SURA YA TATU: METHODOLOJIA YA UTAFITI
3.1 Utangulizi

Sura ya tatu inashughulika na methodolojia ya utafiti ambayo ni sayansi ya jumla
ya kufanya utafiti (Ponera, 2019). Sura ya tatu inagawanyika katika: utangulizi,
paradima ya utafiti, usanifu wa utafiti, eneo la utafiti, wango na sampuli ya utafiti,
mbinu za ukusanyaji wa data za utafiti, uchanganuzi wa data, itikeli za utafiti na

uhalali na uthabiti wa utafiti.
3.2 Paradima ya Utafiti

Utafiti huu wenye mada ya ""Nafasi ya Fasihi Simulizi katika Ukuzaji wa Stadi za
Kusikiliza na Kuzungumza Kiswahili: Mfano wa Shule Teule za Sekondari
Wilayani Nyagatare,” uliegemezwa katika kujenga heshima, thamani na uhusiano
mzuri baina ya mtafiti na washiriki wa utafiti. Uhusiano huo mzuri ulionekana
kupitia namna mtafiti alivyoheshimu maoni mbadala ya washiriki na kuwapa haki
sawa bila upendeleo wowote. Mtafiti pia alikuwa tayari kukabiliana na chochote
kinachoweza kujitokeza bila kutarajiwa wakati wa maingiliano yake na washiriki
wa utafiti. Kwa hivyo, utafiti huu ulihitaji maingiliano ya karibu kati ya mtafiti na
walimu wa Kiswahili na wanafunzi wa Kiswahili katika shule teule. Walengwa
wa utafiti na mtafiti walijenga uhusiano mzuri na wa karibu ili kufanikisha
malengo ya utafiti. Ushirikiano huo ulimwezesha mtafiti kupata data za

kuaminika. Data alizozipata alizichanganua kwa njia ya kitaamuli.

3.3 Usanifu wa Utafiti

Usanifu wa utafiti huu ni wa kitaamuli. Usanifu wa utafiti wa kitaamuli kama
unavyoelezwa na Mugenda & Mugenda (2003) unategemea uhalisi pamoja na

tajiriba za vitu na namna hali inavyoonekana katika nyanja husika.

Cohen (2007) yeye anafafanua kuwa usanifu wa utafiti wa kitaamuli unahusu
kutoa mpangilio, na kueleza kwa nini data zielezwe namna zilivyoelezwa na
wahojiwa wa utafiti. Kama anavyofafanua Kerlinger (1978), utafiti wa kitaamuli
unasababisha kupatikana kwa mawazo na mapendekezo ya kuimarisha uga wa
elimu. Utafiti huu ulitumia usanifu wa kitaamuli ili kukusanya data zinazohusu
nafasi ya fasihi simulizi katika kukuza stadi za kusikiliza na kuzungumza

Kiswahili katika shule teule za sekondari wilayani Nyagatare.

Lengo kuu la kutumia usanifu huu wa kitaamuli lilikuwa kupata data
zitakazochangia kuinua viwango vya ufundishaji wa stadi za kusikiliza na
kuzungumza. Msingi wa utafiti ulikuwa katika kufanya majadiliano na wanafunzi
na walimu na kuwahoji juu ya ukuzaji wa stadi za kusikiliza na kuzungumza kwa
kutumia fasihi simulizi. Usanifu wa utafiti huu kwa kiasi fulani unahitaji fikra za
mtafiti katika kusaka maana kutokana na data zilizokusanywa. Baada ya
kukusanya data, kuzichunguza na kuzichanganua, mtafiti ametoa ufafanuzi na

maelezo yanayofaa kutokana na matokeo aliyoyapata.

3.4 Eneo la Utafiti

Utafiti wetu ulifanyika katika Wilaya ya Nyagatare, Mkoa wa Mashariki nchini

Rwanda. Utafiti ulifanyika katika tarafa mbili za Wilaya ya Nyagatare ambazo ni

31



Karama, na Rukomo, katika shule mbili za sekondari: G.S Gikagati, na G.S
Rurenge. Shule hizi zote mbili ni zile shule za miaka kumi na miwili ya elimu ya
msingi zilizoanzishwa kwa mara ya kwanza ili ziwe mfano kwa programu hiyo.
Pia, shule hizi ni shule zisizo za bweni na zinafundisha Kiswahili. Wanafunzi wa
shule hizi huishi nyumbani kwao pamoja na wazazi, ndugu na jirani ambao
hutumia lugha ya Kinyarwanda. Ndiyo sababu shule hizi zilichaguliwa kutafiti
jinsi zinavyokuza stadi za kusikiliza na kuzungumza Kiswahili kwa kupitia fasihi
zinavyofundisha stadi za lugha za kusikiliza na kuzungumza katika Kiswahili.
Katika kazi hii, tulichunguza hasahasa nafasi ya fasihi simulizi katika ukuzaji

stadi za lugha za kusikiliza na kuzungumza.
3.5 Wango na Sampuli ya Utafiti
3.5.1 Wango la Utafiti

Ponera (2019) anaeleza kwamba wango la utafiti ni jumla ya vitu vyote au watu
wote wanaofaa kufanyiwa utafiti kutokana na mada ya utafiti inayohusika. Katika
utafiti huu, wango lilikuwa wanafunzi wa Kiswahili na walimu wa Kiswahili

katika shule teule za sekondari wilayani Nyagatare.
3.5.2 Sampuli ya Utafiti

Kuhusu usampulishaji, Ponera (2019: 68) anaufafanua kuwa ni “kitendo cha
kuteua sehemu ya wango ili itumiwe na mtafiti katika kuchunguza na kupata
majibu ya tatizo lake la utafiti”. Katika utafiti huu, sampuli ilikuwa wanafunzi na

walimu na inapatikana kupitia mbinu ya uchaguzi-lengwa.

Kwa mujibu wa Kumar (2011) akirejelewa na Ponera (2019), mbinu hii hutumiwa
zaidi katika mazingira yafuatayo: kwanza, ikiwa mada inaweka mkazo zaidi
katika kushughulikia jambo na vitafitiwa maalumu. Katika utafiti huu, mkazo
uliwekwa katika mada ya “Nafasi ya Fasihi Simulizi katika Ukuzaji wa Stadi za
Kusikiliza na Kuzungumza Kiswahili: Mfano wa Shule Teule za Sekondari
Wilayani Nyagatare.” Pili, ikiwa kuna uhaba wa watafitiwa wenye weledi
kuhusiana na mada husika (Ponera, 2019). Kwa hiyo, katika utafiti huu, sampuli
ilizingatia shule zinazofundisha Kiswahili, wanafunzi wanaojifunza Kiswahili na

walimu wanaofundisha Kiswabhili katika Wilaya ya Nyagatare.

Walimu wote wawili wanaofundisha Kiswahili  katika shule  mbili
zilizochaguliwa, waliteuliwa kushiriki katika utafiti huu. Wanafunzi wawili
kutoka kila shule iliyoteuliwa walichaguliwa kushiriki katika utafiti huu.
Madarasa ya kidato cha tano na sita ndiyo yalitoa wanafunzi hao. Wanafunzi
wawili katika kidato cha tano, msichana na mvulana ndio waliochaguliwa.
Wanafunzi wengine wawili walichaguliwa katika kidato cha sita. Nao ni
msichana na muvulana. Walichaguliwa kupitia mbinu ya uchaguzi lengwa

iliyoelezwa hapo juu.
3.6 Ukusanyaji wa Data za Utafiti

Tulikusanya data zilizokuwa zinahitajika kutimiza malengo na kujibu maswali ya
utafiti huu kupitia njia tofauti. Kwa mujibu wa Seale (2012) uchaguzi wa njia za
kukusanya data, unategemea kwa kiasi fulani aina ya utafiti. Njia zilizopitiwa
kukusanya data za utafiti huu unaohusu nafasi ya fasihi simulizi katika kufundisha
na kujifunza stadi za kusikiliza na kuzungumza ni njia ya usaili, ushuhudiaji na

njia ya uchanganuzi wa matini.

3.6.1 Njia ya Usaili

Kwa mujibu wa Ponera (2019), usaili ni njia inayotumiwa kukusanya
mazungumzo mtafiti anayofanya na watafitiwa wake kwa ajili ya kuwa na taarifa
za mambo anayotaka kujua. Usaili huria ulitumiwa katika utafiti huu. Mwongozo
wa usaili ulitumiwa. Kwa mujibu wa Ponera (khj) usaili huria humpa mtafitiwa
nafasi ya kutoa maelezo yenye utondoti. Mtafiti aliandaa maswali yanayolandana
na mada ya utafiti na kumpa uhuru mtafitiwa kutoa majibu yake. Kutokana na
mwelekeo huu wa usaili huria, sampuli ndogo ilihitajika. Walimu na wanafunzi
kutoka shule zilizoteuliwa walishirikishwa katika usaili. Njia hii ilitumiwa
kutimiza lengo la kwanza, ambalo ni kubainisha nafasi ya fasihi simulizi katika
ukuzaji wa stadi za Kusikiliza na Kuzungumza Kiswahili. Watafitiwa walihojiana
ana kwa ana na mtafiti. Walijibu maswali waliyoulizwa kuhusu nafasi ya fasihi
simulizi katika ukuzaji wa stadi za kusikiliza na kuzungumza Kiswabhili. Njia hii
ilikuwa na faida ya kuwa walikuwa na uhuru wa kuuliza maswali ili waweze

kuelewa walichoulizwa, na kutoa majibu yanayofaa.

3.6.2 Njia ya Ushuhudiaji

Kupitia njia hii, mtafiti huwa pamoja na watafitiwa na anahudhuria kitendo cha
kukusanya data. Taarifa anayohitaji anaipata ana kwa ana. Ni njia inayohusisha
matumizi ya milango yote ya fahamu ili kupata taarifa zinazohitajika katika utafiti
(Ponera, 2019). Mtafiti alishiriki moja kwa moja ambapo alikutana na watafitiwa

ana kwa ana.

Mtafiti alimwomba mwalimu kuandaa somo kuhusu stadi ya kusikiliza na somo

lingine kuhusu stadi ya kuzungumza kwa kutumia fasihi simulizi, na mtafiti

alishiriki katika masomo hayo mawili katika vipindi tofauti. Mtafiti alitafuta
taarifa kuhusu namna fasihi simulizi inavyofaa kufundisha na kujifunza stadi za

kusikiliza na kuzungumza.

Njia hii ilitumiwa kutimiza malengo ya utafiti. Mtafitiwa alishuhudia masomo
mawili ya Kiswahili. Aliona namna masomo alivyotolewa, akabainisha ufaafu wa
ufundishaji na changamoto mwalimu anazokutana nazo. Hii ilimwezesha mtafiti
kuona njia ya kuunda mwongozo wa kutumia fasihi simulizi kukuza stadi za

kusikiliza na kuzungumza.
3.6.3 Uchanganuzi wa Nyaraka

Ponera (2019) anaeleza kuwa uchanganuzi wa nyaraka ni njia ambayo mitafiti
hupitia matini mbalimbali. Matini yaliyopitiwa katika utafiti huu ni pamoja na
vitabu, majarida na tasnifu mbalimbali. Mtafiti alichagua matini yanayolingana na
mada yake ya utafiti, malengo na maswali ya utafiti, ili aweze kuchanganua na
kupata taarifa zinazohusu nafasi ya fasihi simulizi katika kufundisha na kujifunza

stadi za kusikiliza na kuzungumza.

3.7 Uchanganuzi na Uwasilishaji wa Data

Kwa mujibu wa Ponera (2019), data huchanganuliwa kwa kupitia taarifa za utafiti
ambazo mtafiti amekusanya ili kupata maana pamoja na kubaki na data chache
zenye kubeba taarifa zinazohitajika. Uchanganuzi wa data hujumuisha
upunguzaji, udhihirishaji wa taarifa mpya pamoja na uwekaji wa ithibati.

Mugenda na Mugenda (2003) wanaeleza kuwa katika uchanganuzi wa data,

mtafiti anapaswa kupanga data alizokusanya kwa utaratibu unaomwezesha kupata

maana ya habari alizo nazo.

Kwa hivyo, mtafiti alichanganua data zilizokusanywa kwa kupitia usaili,
ushuhudiaji na uchanganuzi wa matini. Mtafiti pia alisikiliza alichorekodi na
kuchunguza usahihi wake. Zaidi ya hayo, mtafiti alichanganua data kwa kuweka
uhusiano katika mambo mbalimbali kama vile ufasili, upangaji, uhusishaji,
ufafanuzi na uchujaji wa data zilizokusanywa. Mbinu ya kitaamuli ilitumiwa

kuchanganua maudhui yanayojitokeza katika data zilizokusanywa.

Wanafunzi na walimu walioshiriki katika utafiti huu walipewa msimbo kutokana
na shule walizotoka. Wanafunzi walipewa msimbo wa A. Kwa ajili ya
kuwabainisha, tuliongeza tarakimu. Kwa hiyo, tulikuwa na Al na A2 kwa
wanafunzi wa shule ya kwanza, na A3 na A4 kwa wanafunzi wa shule ya pili.
Walimu walioshiriki nao walipewa msimbo wa B. Kuwabainisha tuliongeza
tarakimu, na tulikuwa na B1 kwa mwalimu wa shule ya kwanza, na B2 kwa

mwalimu wa shule ya pili.

3.8 ltikeli za Utafiti

Kwa mujibu wa Ponera (2019), maadili yaliyoafikiana yafanyike au yaepukwe
ndiyo yanajulikana kama itikeli. Watu katika taasisi, uga au kada fulani ndio
wanaotumia itikeli. Katika uga wa utafiti, itikeli ni seti maalumu za miiko,
miongozo na taratibu zake. Ni jambo muhimu mtafiti kuzingatia itikeli za utafiti

kwa sababu zifuatazo:

Mosi, utafiti unahusu watu. Hii ina maana kuwa utafiti huhusu au hulenga
kukwamua ustawi wa mtu. Pili, ni kushamiri kwa vuguvugu la kudai haki za
mwanadamu hapa ulimwenguni. Tatu, ni watu kuwa na falsafa na maadili yao
katika jamii wanazoishi. Hivyo, ni vyema watafiti waone namna ya kuzijua na

kuzifuata ili tafiti ziwe na ufanisi (Ponera, 2019).

Ufafiti huu ulizingatia itikeli za utafiti zifuatazo:

Mosi, Chuo Kikuu cha Rwanda kilitoa ruhusa maalumu kwa mtafiti ya kufanya
utafiti, pamoja na kule alipokwenda kukusanya data na kuendeleza utafiti wake.
Pili, mtafiti aliomba mapema ridhaa ya watafitiwa kwa kutumia simu. Mtafitiwa
alitakiwa ashiriki kwa hiyari yake. Hakutishwa wala kushawishiwa kwa mbinu
yoyote. Mtafiti alikuwa makini asimtishe au asimshawishi mtafitiwa bila
kukusudia. Tatu, mtafiti alikuwa wazi kwa mtafitiwa kuhusu malengo mahsusi ya
utafiti na namna matokeo ya utafiti atakavyotumiwa. Mtafitiwa alichagua kwa
hiari yake kushiriki katika utafiti. Alikuwa huru kukubali au kukataa kushiriki.
Nne, kumjuza mtafitiwa kuhusu uwezekano wa kutokea kwa madhara mbalimbali
atakaposhiriki zoezi la utafiti. Madhara hayo yanajumuisha yale ya kimwili kama
vile maumivu, kisaikolojia, kiafya na kisheria. Tano, mtafiti alifanya jitihada za
kuondoa au kupunguza kile chote kilichoweza kutokea kwa hatari kwa mtafitiwa
wakati wa kufanyika kwa utafiti au baada ya utafiti. Pia, watafitiwa walipewa
habari kuhusu uhuru wao wa kushiriki katika utafiti. Sita, mtafiti aliwaahidi kuwa
habari walizotoa zitatuzwa kwa siri. Alitimiza ahadi ya kutumia taarifa za utafiti
kwa shabaha za utafiti pekee. Kama taarifa hizo zilikuwa na mchomo, fedheha au

aina yoyote ya uhasi, mtafiti aliziwasilisha kwa namna ya kumwepushia mtafitiwa

kadhia. Mwisho, mtafiti aliepukana na kughushi taarifa za utafiti. Hakuwawekea

watafitiwa maneno ambayo hawakuyasema.

3.9 Uhalali na Uthabiti wa Matokeo ya Utafiti

Ponera (2019) anaeleza kuwa kiitwacho uhalali wa utafiti ni uwezekano wa
upimaji wa mambo yaliyokuwa yanahitaji kupimwa au kufanyiwa utafiti. llhali
Uthabiti wa utafiti unahusu uwezekano wa utafiti kutoa matokeo yanayokuwa

sawa wakati ambapo utafiti huo ukifanyiwa mahali pengine au na mtu mwingine.

Kwa hiyo, mtafiti alibainisha wazi malengo na mipaka ya utafiti kwa watafitiwa.
Alitumia lugha rahisi inayoeleka na isiyo na mafumbo wakati wa kukusanya data
ili watafitiwa wasipate taabu kuelewa kilichotafitiwa. Hivyo, hii ilisaidia kutoa
majibu yanayohusiana na malengo ya utafiti. Mtafiti alikuwa na njia, mbinu na
mipango ya kufanya utafiti. Alitakiwa kutokengeuka katika kuifuata wakati wa
utekelezaji. Hivi viliondoa uwezekano wa mtafiti kutoka nje ya jambo
analolishughulikia. Utafiti huu ulifanyika kwa uwazi katika hatua zake zote.
Mtafiti aliepuka kutumia hisia binafsi na upendeleo kiasi cha kuathiri mwelekeo
wa utafiti. Alitumia ithibati sahihi na za wazi katika ujenzi wa hoja.

3.10 Muhtasari wa Mada ya Tatu

Sura ya tatu inajadili methodolojia ya utafiti. Mambo yanayojadiliwa ni pamoja
na utangulizi, paradima ya utafiti, usanifu wa utafiti, eneo la utafiti, wango na
sampuli ya utafiti, ukusanyaji wa data na uchanganuzi wa data, itikeli za utafiti,

na uhalali na uthabiti wa utafiti.

Mambo haya yanayojadiliwa katika sura hii ndiyo yanakuwa kurunzi ya
ukusanyaji wa data za utafiti wetu. Sura ifuatayo inachunguza na kuwasilisha data

zilizokusanywa.

SURA YA NNE: UWASILISHAJI, UCHAMBUZI WA DATA NA
MJADALA WA MATOKEO YA UTAFITI

4.1 Utangulizi

Sura ya nne inawasilisha, kuchambua, na kujadili data na matokeo ya utafiti
kuhusu “Nafasi ya Fasihi Simulizi katika Ufundishaji na Ujifunzaji wa Stadi za
Kusikiliza na Kuzungumza Kiswabhili: Mfano wa Shule Teule za Sekondari
Wlayani Nyagatare.” Uchambuzi na majadiliano haya yanasukumwa na data
zilizokusanywa kupitia usaili, ushuhudiaji na uchambuzi wa nyaraka. Uchambuzi

wa data zilizokusanywa ulifanyika kwa njia ya kitaamuli.

Utafiti wetu ulikuwa na kusudi la kutimiza malengo ya utafiti ambayo ni
kubainisha nafasi ya fasihi simulizi katika ufundishaji na ujifunzaji wa stadi za
kusikiliza na kuzungumza, na pia kuunda mwongozo wa kutumia fasihi simulizi
katika kufundisha na kujifunza stadi za kusikiliza na kuzungumza. Hivyo basi,
sura hii inajengwa na sehemu tatu. Sehemu ya kwanza inahusiana na lengo
mahsusi la kwanza, ya pili inahusiana na lengo mahsusi la pili, ya tatu inahusiana

na muhtasari wa sura ya nne.

4.2 Nafasi ya Fasihi Simulizi Kufundisha na Kujifunza Stadi za Kusikiliza na

Kuzungumza

Katika kufundisha na kujifunza stadi za kusikiliza na kuzungumza, fasihi simulizi
ina nafasi muhimu sana. Katika sehemu hii, tumejadili namna fasihi simulizi
inavyoweza kutumiwa kufundishia stadi za kusikiliza na kuzungumza. Mjadala

huu umeongozwa na maoni mbalimbali ya watafitiwa na nyaraka

zilizochambuliwa. Tumejadili nafasi ya fasihi simulizi katika ufundishaji wa stadi
za kusikiliza na kuzungumza kwa sababu stadi hizi ni zana za msingi katika
maisha ya mwanafunzi ya kila siku. Anahitaji stadi hizi nyumbani, shuleni, na
penginepo. Hivi vinatokana na uhakika kuwa madhumuni ya kufundisha na

kujifunza lugha ni kuwa na uwezo wa kuwasiliana.

Stadi hizi za kusikiliza na kuzungumza ndizo msingi wa lengo la ufundishaji na
ujifunzaji. Hakuna anayeweza kufanikisha mawasiliano wakati hana umilisi na
uwezo wa kusikiliza wala kuzungumza. Hatuwezi kuelewa vyema nafasi ya fasihi
simulizi katika ufundishaji na ujifunzaji wa stadi za kusikiliza na kuzungumza,

bila kujiuliza uelewa wa watafitiwa upo vipi kuhusu fasihi simulizi.

4.2.1 Uelewa wa Watafitiwa kuhusu Fasihi Simulizi

Walengwa wa utafiti walitoa maoni tofauti kuhusu fasihi simulizi. Maoni hayo
yanaendana na swali la mahojiano la fasihi ni nini. Maoni yao yalionyesha
kwamba walengwa hawa wanaelewa vizuri maana ya fasihi simulizi. Huyu ni

mmoja kati yao:

Fasihi simulizi ni sanaa inayotumia lugha na ambayo hujishughulisha
na binadamu pamoja na maisha yake na huathiri, hugusa na huacha
athari fulani na hupatikana katika umbo linalotambuliwa na jamii
fulani. Fasihi simulizi huhifadhiwa kichwani na kuwasilishwakwa njia
ya mdomo (B1).
Dondoo hili linaonyesha kwamba mlengwa huyu wa utafiti anaelewa maana ya
fasihi simulizi. Huyu anaiona fasihi simulizi kama sanaa inayohifadhiwa kichwani

na kuwasilishwa kwa mdomo. Anaiona pia sanaa hii kuwa inaathiri maisha ya

binadamu kwa kiwango fulani. Wanafunzi pia wana maarifa kuhusu fasihi

simulizi. Mwanafunzi huyu anaifasili fasihi simulizi ifuatavyo:

Fasihi simulizi ni fasihi, maana nayo ni sanaa ya maneno

yenye uzuri, upya na ujumbe. Fasihi simulizi ni

masimulizi ambayo kwa asili hayaandikwi wala kunaswa

katika vinasia-sauti. Fasihi simulizi inabakia na sifa ya

kutumia mdomo na kuhusu mambo ya kale yenye

kutokana na mila au utamaduni (A3).
Dondoo hili linaonyesha kwamba mlengwa huyu wa utafiti ana uelewa kusuhu
fasihi simulizi. Anaiona fasihi simulizi kama sanaa inayotumia maneno,
inayoonyesha uzuri wa sanaa, upya wake na ujumbe unaotolewa na sanaa hii
inayotumia maneno. Anaongeza kuwa fasihi simulizi inahusu mambo ya kale

yanayotokana na mila na utamaduni.

Kutokana na maelezo haya, watafitiwa walionyesha uelewa wa maana ya fasihi
simulizi. Kwa hiyo, uelewa huo umeweza kubainisha nafasi ya fasihi simulizi

katika kufundisha na kujifunza stadi za kusikiliza na kuzungumza.

4.2.2 Mtazamo wa Wanafunzi kuhusu Nafasi ya Fasihi Simulizi Kufundisha

Stadi za Kusikiliza na Kuzungumza

Data za mahojiano zinaonyesha kwamba wanafunzi wanaiona fasihi simulizi
kuwa ina mchango muhimu katika kufundisha kusikiliza na kuzungumza.
Maswali hayo ni ya kujua nafasi ya fasihi simulizi, na namna fasihi simulizi
inavyowasaidia kujifunza stadi za kusikiliza na kuzungumza Kiswahili. Haya

yalithibitishwa na hoja zao zifuatazo:

Tunapojifunza stadi za kusikiliza na kuzungumza kwa

kutumia fasihi simulizi, tunapata ujumbe kwa urahisi. Pia

tunaweza kurudia tuliyosimuliwa kwa urahisi, kwa

sababu masimulizi ya hadithi au kazi nyingine ya fasihi

simulizi ni ya kusisimua na yanatufurahisha sana. Kwa

hiyo, tunafuata kwa makini kabisa na tukajifunza lugha

sanifu (Al).
Dondoo hili linatuonyesha kuwa fasihi simulizi ni mwafaka kufundishia na
kujifunzia stadi za kusikiliza na kuzungumza. Hii inasababishwa na kwamba
fasihi  simulizi inawasaidia wanafunzi kupata ujumbe kwa urahisi
wanaposimuliwa hadithi au kazi nyingine za fasihi simulizi. Maoni haya
yanaendana na mmojawapo wa mihimili ya Nadharia ya Utambuzi, ambao
unasema kuwa kutambua kunahusisha uchakataji unaofanywa na ubongo.
Mwanafunzi ana uwezo wa ndani katika ung’amuaji wa mambo. Wanafunzi
wanatambua waliyosikia na wanaweza kuyazungumza. Hoja ya fasihi simulizi
kufundisha stadi za kusikiliza na kuzungumza ilithibitishwa pia na mhojiwa

mwingine kama ifuatavyo:

Mwalimu aliniomba nisimulie wenzangu siku yangu ya

kwanza shuleni, nikashindwa. Nilisema mambo machache

sana nikakosa la kusema. Lakini aliponiomba kusimulia

hadithi moja, niliwasimulia wanafunzi wenzangu,

wakafurahi na kunishangilia kwa shangwe (A2).
Dondoo hili linaonyesha kuwa fasihi simulizi hurahisishia wanafunzi
kuzungumza. Kutokana na kusimuliwa, wasimuliwa nao wanakuza stadi yao ya
kusikiliza na kufahamu. Kwa hiyo, wasimuliwa nao wanapata umilisi wa kueleza

na kuwasilisha hisia zao kwa wengine.

Masimulizi ya kazi za fasihi simulizi yanasisimua wasikilizaji kwa kiwango cha
kuwafanya kushiriki katika masimulizi hayo. Kwa mfano, msimuliaji akiwa
anasimulia hadithi, kuna sehemu za hadithi zinazorudiwarudiwa. Sehemu hizi
wasikilizaji wanazinasa kwa urahisi na wanamsaidia msimuliaji kuzisimulia.
Hivyo, wasikilizaji hujizoweza kuzungumza bila hofu yoyote kwa kuwa

wanazungumza yale waliyonasa.

Mmojawapo wa mihimili ya Nadharia ya Utambuzi unalingana na maelezo haya.
Mhimili  huo unasisitiza kuwa mwanafunzi aweze kukumbuka dhana
anazofundishwa. Mwanafunzi anapata na kuelewa anavyojifunza kutokana na
malengo aliyojiandalia. Ufaafu wa kutambua ndio unamwelekeza mwanafunzi
kufahamu habari alizojifunza kwa kutumia akili kutokana na matini anazozitumia.
Kwa hiyo, fasihi simulizi huwawezesha wanafunzi kujifunza kutokana na matini
ya fasihi hiyo. Si wanafunzi hawa wawili tu pekee wanaouona mchango wa fasihi
simulizi kufundisha stadi ya kusikiliza na kuzungumza. Mwanafunzi mwingine

naye anathibitisha:

Nina uhakika kwamba kazi za fasihi simulizi zinakuza
uwezo wa mtu wa kusikiliza na kuzungumza. Wakati
tunaposimuliwa hadithi na mwalimu darasani tunamtega
sikio ili tusikose habari yoyote inayosimuliwa.
Tunavutiwa sana na namna hadithi zinazopangwa, na
namna zinazohusisha vipengele vingine kama nyimbo,
methali, na vinginevyo. Ndiyo sababu tunamsikiliza
mwalimu kwa utulivu na kimya anapotusimulia hadithi.
Kwa hiyo tunafurahishwa na vitendo vya wahusika.
Baadhi ya wanafunzi huwa na hisi tofauti. Kuna ambao
hulia, huhuzunika, hushabikia, huchukia baada ya
kusimuliwa hadithi (A3).

Dondoo hili la mwanafunzi huyu linaonyesha kuwa hadithi za fasihi simulizi
zinawavutia sana. Muundo na mtindo wa hadithi za fasihi simulizi, unawavutia
wanafunzi. Mtiririko wa matukio na visa, taharuki na migogoro, vinazusha hisia
za wanafunzi na kuongezea motisha yao ya kufuata bila usumbufu wowote. Kwa
hiyo, wanapojifunza kwa kutumia kazi za fasihi simulizi, wana hamasa kubwa na

hufuata somo kwa utulivu na kwa makini.

Dondoo la mwanafunzi huyu linaonyesha pia hamu kubwa aliyonayo ya kujifunza
stadi za kusikiliza na kuzungumza. Alisisitiza pia kuwa fasihi simulizi ni nyenzo

muhimu ya ufundishaji na ujifunzaji wa stadi za kusikiliza na kuzungumza.

Madondoo haya yote matatu yanaonyesha kwamba fasihi simulizi ina mchango
mkubwa Kkatika ufundishaji wa stadi za kusikiliza na kuzungumza. Hii pia
inatokana na kwamba kazi za fasihi simulizi zinahifadhi vitu vyote
vinayopatikana kwenye jamii hiyo. Vitu hivyo ni pamoja na utamaduni, mila na
desturi za jamii. Katika kazi hizo, tunakuta pia miiko, itikadi na mwelekeo wa
jamii. Mambo haya yote, yanaelezwa kwa lugha rahisi na ya kusisimua kiasi
kwamba kila mwanafunzi anaweza kuyaelewa. Uelewa huo unamsaidia
mwanafunzi kusikiliza anavyosimuliwa, na baadaye kuweza kuzungumza kwa
kutoa muhtasari wa kazi za fasihi simulizi alizozisikiliza. Kazi hizi pia za fasihi
simulizi, zinamsaidia mwanafunzi kutumia lugha fasaha yenye tamathali za semi
na mafumbo ambayo jamii ya watumiaji wa lugha wanayotumia kwenye hadithi
na kazi nyingine za fasihi simulizi. Kupitia hadithi na kazi nyingine za fasihi
simulizi, wanafunzi hujiamini na kuepuka na uoga kwa kuzungumza mbele ya
hadhira.

Maelezo haya yanaonyesha kwamba fasihi simulizi inawashirikisha wanafunzi
katika hatua zote za ufundishaji na ujifunzaji. Hii inawapa fursa ya kukuza stadi
za kusikiliza na kuzungumza. Hii pia inaendana na mmojawapo wa milimili ya
Nadharia ya Utambuzi inayosema kwamba mwalimu ana jukumu la
kuwashirikisha wanafunzi katika somo. Yaani wanapaswa kuwa kitovu cha

ufundishaji na ujifunzaji.

4.2.3 Mtazamo wa Walimu kuhusu Nafasi ya Fasihi Simulizi Kufundisha

Stadi za Kusikiliza na Kuzungumza

Walimu walioshiriki katika utafiti huu, walionyesha kuwa matumizi ya fasihi
simulizi yanasaidia sana katika ufundishaji wa stadi za kusikiliza na kuzungumza
katika lugha ya Kiswahili. Kutokana na maswali ya mahojiano ya kuhusu nafasi
ya fasihi simulizi, na namna fasihi simulizi inavyowasaidia kufundisha stadi za

kusikiliza na kuzungumza, walimu walitoa maoni kwa namna ifuatavyo:

Wakati ninaposimulia wanafunzi hadithi, wananifuata
kwa makini. Wanafunzi wanafurahia masimulizi ya kazi
za fasihi simulizi, kwa kiasi kwamba kimya kinatawala
wakati wa masimulizi. Ninawaona wakitabasamu na
wanajibu  maswali yote ninayowauliza baada Yya
usikilizaji. Fasihi simulizi inanisaidia sana kufundisha
stadi za kusikiliza na kuzungumza (B1).

Dondoo hili linasisitiza umuhimu wa fasihi simulizi katika ufundishaji kwa
ujumla, na hususani kufundisha stadi za kusikiliza na kuzungumza. Fasihi
simulizi ni mwafaka kufundisha stadi za kusikiliza na kuzungumza, kwa kuwa

wanafunzi hufurahia kazi za fasihi simulizi.

Kazi hizi zinawafunulia mambo ya kimaadili, na ya kihisia. Hoja hii pia iliungwa

mkono na mwalimu mwingine akisema kwamba:

Kazi za fasihi simulizi zina upekee wa kuvutia wanafunzi.

Hii ni kutokana na visa na matukio pamoja na migogoro

kati ya wahusika. Wanafunzi wanavutiwa na kusikiliza

mtiririko wa matukio na visa, pamoja na mwingiliano wa

vipera katika kazi ya fasihi simulizi. Mara nyingi

wanafunzi wanafuata kwa makini wakati

tunapowasimulia kazi za fasihi simulizi, kwa sababu wana

hamu kubwa ya kujua namna mambo yalivyomalizika

(B2).
Maoni ya mwalimu huyu nayo yanasisitiza kuwa ufundishaji na ujifunzaji wa
kusikiliza na kuzungumza hurahisishwa sana na kutumia kazi za fasihi simulizi.
Wanafunzi hurahisishiwa kwanza kwa kumsikiliza msimuliaji ambaye
anawasimulia hadithi wanazofurahia. Pili, hurahisishiwa kuzungumza kwa sababu
baada ya kusikiliza hupewa fursa ya kuzungumza. Wanaweza kujibu maswali ya
ufahamu waliyoulizwa na mwalimu. Pia, wanaweza kutoa kwa mazungumzo
muhtasari wa hadithi waliyosikiliza. Kazi hizi za fasihi simulizi zinaleta motisha

kubwa kwa wanafunzi na kuwafanya kuwa hai katika somo.

Maelezo ya hapo juu yanaonyesha kwamba fasihi simulizi inawasaidia wanafunzi
kukuza stadi za kusikiliza na kuzungumza. Wanafunzi wanakuwa na uwezo wa
kusikiliza na kuelewa kinachozungumziwa katika kazi ya kifasihi
wanayoisikiliza. Zaidi ya hayo, wanafunzi huwa na uwezo wa kutoa muhtasari
kimazungumzo. Hii pia inaendana na mhimili wa Nadharia ya Utambuzi
unaosema kuwa wanafunzi wanatambua kinachosemwa na kuweza kujibu

maswali yanayohusiana na kile walichosikiliza.

4.2.4 Mtazamo wa Wataalamu kuhusu Nafasi ya Fasihi Simulizi katika

Ufundishaji na Ujifunzaji wa Stadi za Kusikiliza na Kuzungumza

Kwa Kusisitiza mawazo hayo ya nafasi ya fasihi simulizi katika ufundishaji na

ujifunzaji wa stadi za kusikiliza na kuzungumza, Sywal (2015: 7) anasema:

The students are actively responding to the story that is
told by their friend alternately while the others propose or
answer a question that is given by the lecturer or their
friends. Besides that, they are also having enough self
confidence in constructing and discussing the moral
messages in the oral literacy. Through oral literature-
based instruction, the students are able to stimulate
important skill in speaking process that is ability in
reconstructing imaginative story becomes easier to be
understood.

Wanafunzi wanaitika kwa uhai hadithi iliyosimuliwa na
rafiki yao kwa mbadala wakati ambapo wengine
hupendekeza au hujibu swali lililotolewa na mwalimu au
rafiki zao. Zaidi ya hayo, wanajiamini pia vya kutosha
katika uundaji na ujadilianaji wa habari za maadili katika
umilisi wa kimasimulizi. Kupitia mafunzo yanayoegemea
fasihi simulizi, wanafunzi wanaweza kuchochea stadi
muhimu  katika mchakato wa kuzungumza. Ni
kumaanisha kuwa uwezo katika ujenzi wa hadithi bunilizi
unaeleweka kwa urahisi. [Tafsiri yetu]

Tunaunga mkono maelezo ya mtaalamu huyu. Wanafunzi hufurahia kusimuliwa
kazi za fasihi simulizi. Kazi hizi zinawavutia na kuwafanya wanafunzi wawe hai
katika somo. Hii inawasaidia kukuza stadi ya kusikiliza na kuzungumza.

Wanaposimuliwa kazi hiyo, hawakuzi tu stadi yao ya kusikiliza, bali wanakuza

pia uwezo wao wa kufikiria, kujenga maadili, na kuweza kuzungumza kwa

ufasaha. Sywal (Khj) anaendelea akisema kwamba fasihi simulizi inarahisisha

usikilizaji na uzungumzaji:

Through oral literature-based instruction, the students are
able to express unigness and introduce one of their
cultures to the other students which are coming from
different places. Speaking is a process of transferring
knowledge which is originate from oneself, expressing
emotion, experience, thinking and self imagination in
order that the speaking ability is not only as an activity to
improve speaking ability ... but also as activity to
improve emotion, imagination and critical ability.

Kupitia mafunzo vyaliyoegemea kwa fasihi simulizi,

wanafunzi wana uwezo wa kueleza upekee na kuwasilisha

moja ya tamaduni zao kwa wanafunzi wengine wanaotoka

katika sehemu tofauti. Uzungumzaji ni mchakato wa

kuhamisha maarifa yanayotoka kwa mtu mwenyewe,

akieleza hisia, uzoefu, fikra na ubunifu wake ili uwezo wa

kuzungumza usiwe tu zoezi la kuendeleza umilisi wa

kuzungumza, bali uwe pia zoezi la kukuza hisia, ubunifu

na uwezo wa kihakiki. [Tafsiri yetu]
Tunakubaliana na maoni ya mtaalamu huyu kuhusu mchango wa fasihi simulizi
katika ufundishaji wa ujifunzaji wa stadi za kusikiliza na kuzungumza. Kutokana
na kazi ya fasihi simulizi, mwanafunzi ana uwezo wa kujieleza kihisia na
kiutamaduni. Mwanafunzi anaweza kuelezea utamaduni wake kwa wengine, na

hivyo ikawasaidia kushirikiana na kujiunga katika masomo yao.

Fasihi simulizi haikuzi uwezo wa kusikiliza na kuzungumza tu, inakuza pia
uwezo wa kufikiria, kubuni, kuwa na uzoefu katika maisha, na kuwa na uwezo wa
kuhakiki. Mwanafunzi anapojifunza kupitia fasihi simulizi, anaendeleza stadi za

kusikiliza na kuzungumza.

Isitoshe, anakuza pia uwezo wake wa kutoa hisia zake, kuhakiki kazi
alizozisikiliza, kubuni kazi nyingine, na kupanua uwezo wake wa kufikiria.
Maelezo haya yanaendana na mmojawapo wa mihimili ya Nadharia ya Utambuzi
unaoeleza kwamba kujiendeleza kiutambuzi kunategemea mwanafunzi aweze
kuwa na tafakuri, suluhisho la matatizo na uwezo wa kutumia lugha. Uwezo wa
kutumia lugha unategemea kuimarika kwa ubongo. Ndiyo sababu, Nadharia ya
Utambuzi inasisitiza kuwa uelewa wa mwanafunzi binafsi ndio unaofaa katika

kujifunza lugha.

Fasihi simulizi ina nafasi kubwa sana katika ufundishaji wa stadi hizi za msingi
ambazo ni kusikiliza na kuzungumza. Kazi za fasihi simulizi hurahisisha
ufundishaji na ujifunzaji wa stadi hizi mbili, kwa kuwa zinawavutia wanafunzi
kuwa na motisha ya kusikiliza. Aidha, hadithi na kazi nyingine za fasihi simulizi
zinawasisimua wanafunzi wanapojifunza, na kuwawezesha kuzungumza bila uoga
mbele ya hadhira kwa kutumia lugha sanifu na fasaha tofauti na lugha

wanayotumia katika mazungumzo ya kawaida.

4.2.5 Maoni ya Wahojiwa kuhusu Mbinu za Kutumia Fasihi Simulizi

Kufundishia Stadi za Kusikiliza na Kuzungumza

Wanafunzi walieleza namna walimu wanavyoweza kutumia kazi za fasihi
simulizi katika ufundishaji wa stadi ya kusikiliza na kuzungumza. Hii ilienda
sambamba na swali waliloulizwa kuhusu namna wanavyofundishwa stadi za

kusikiliza na kuzungumza Kiswahili. Wanafunzi hawa walisema:

Ni lazima mwalimu atusimulie hadithi nyingi darasani.
Pia, atupatie muda wa kutosha wa kuwasimulia wanafunzi
wenzetu hadithi tunazozijua. Mwalimu atusimulie hadithi
kwa mara mbili ili tupate ujumbe wa hadithi.
Anapomaliza kutusimulia atuweke katika makundi ili
tuweze kujadiliana na kufanya muhtasari wa mambo
tuliyosikiliza kutokana na hadithi. Hapa, ni bora
tujadiliane katika makundi, lakini kila mwanafunzi
aandike muhtasari wake binafsi. Baada ya kuwa na
muhtasari wa hadithi kwa kila mtu, mwalimu atupe nafasi
ya kuwasilisha yale tuliyoyaandaa. Baada ya mwanafunzi
kuwasilisha kazi yake, ni bora aingie katika wakati wa
kujadiliana na darasa zima kwa kujitahidi kujibu maswali
yote anayoulizwa kuhusiana na mawasilisho yake. Wakati
huu mwanafunzi atakuwa na bahati ya kukuza stadi yake
ya kuzungumza, na kuwa na umilisi wa kuzungumza
mbele ya watu wengine bila uoga (A3).

Dondoo hili linatupa picha nzuri ya namna wanafunzi wanavyohitaji kufundishwa
stadi za kusikiliza na kuzungumza. Tunaunga mkono maoni ya mwanafunzi huyu
tukisisitiza kuwa mchakato wa ufundishaji alioeleza utekelezwe. Mchakato
ulioelezwa na mwanafunzi hapo juu ukitekelezwa, unaweza kufanikisha
ufundishaji na ujifunzaji wa stadi za kusikiliza na kuzungumza. Wanafunzi wenye
motisha ya chini ya kusikiliza na kuzungumza, fasihi simulizi inawahamasisha na

kuwafanya kuwa na motisha ya kutosha katika usikilizaji na uzungumzaji.

Fasihi simulizi inachochea wanafunzi kuonyesha hisia zao na ubunifu wao. Zaidi
ya hayo, usimulizi ni wa Kkibinafsi. Hivyo basi, wanafunzi wanakuwa huru
kuchunguza usemi wao na ubunifu wao. Ujifunzaji mzuri unamfanya mwanafunzi
kujiamini na kuwa na motisha ya kuzungumza na kusimulia hadithi. Kusikiliza ni

hatua ya kwanza kabla ya kuzungumza na kusimulia hadithi.

Fasihi simulizi ni nyenzo nzuri mbadala kuboresha uwezo wa wanafunzi wa
kuzungumza. Ilithibitishwa kuwa fasihi simulizi inaweza kujenga mazingira
mazuri ya ujifunzaji (Sywal, 2015). Mmojawapo wa mihimili ya Nadharia ya
Utambuzi unaendana na maoni haya. Mhimili huo unasisitiza kuwa mwalimu ni
mwelekezaji na ana majukumu ya kujua uwezo wa utambuzi wa wanafunzi wake.
Kutokana na ujuzi huo, mwalimu anafanya mabadiliko ya hapa na pale kuhusu
zana na mbinu za ufundishaji, anapoona kuwa kubadilisha mbinu na vifaa

vitawasaidia wanafunzi kujifunza vizuri.
Mwanafunzi mwingine aliunga mkono maoni ya mwenzake kwa kusema:

Sisi wanafunzi tunafurahia kazi za fasihi simulizi. Kuna
tofauti kubwa kati ya matumizi ya kazi za fasihi simulizi
na matumizi ya kazi nyingine. Wakati ambapo
tunasimuliwa kazi fulani ya fasihi simulizi, tunafurahi
sana na tabasamu ikaonekana katika sura zetu. Hali hii
inawapa motisha ya kujifunza stadi za kusikiliza na
kuzungumza kwa sababu fasihi simulizi hutumia
msamiati rahisi na lugha nyepesi mara nyingi. Aidha,
kutokana na kuwa lugha ya Kiswahili ni lugha ya Kibantu
ambayo inakaribiana na Kinyarwanda, inarahisisha
upataji wa ujumbe unaopatikana katika kazi ya fasihi
simulizi tunayosimuliwa. Inakuwa tena rahisi kuweza
kujibu maswali ya ufahamu kwa mazungumzo kwa
sababu ya kufurahia masimulizi (A4).

Dondoo hili la mwanafunzi huyu linaonyesha kuwa kujifunza kusikiliza na
kuzungumza kunarahisishwa na kutumia matini ya fasihi simulizi. Mwalimu
anapotumia kazi za fasihi simulizi kufundisha stadi hizi mbili, wanafunzi huwa na

motisha kubwa kutokana na lugha nyepesi na msamiati rahisi unaotumiwa katika

kazi za fasihi simulizi kama hadithi, visasili, ngano na kadhalika.

Maelezo haya yanasisitizwa na mmojawapo wa mihimili ya Nadharia ya
Utambuzi usemao kwamba mwanafunzi awe hai na awekwe kwenye mstari wa
mbele katika hatua zote za kufundisha na kujifunza. Hii inawamotisha wanafunzi

kujifunza vilivyo.

4.2.6 Maoni Yaliyotokana na Ushuhudiaji

Mtafiti alishuhudia vipindi viwili vya masomo kwa kila shule teule. Kutokana na
ushuhudiaji huo, aliona kuwa kuna uhaba wa vitabu vya kufundishia lugha ya
Kiswahili. Katika masomo yote yaliyoshuhudiwa, mtafiti aliona wanafunzi sita
walikuwa na vitabu vya somo la Kiswahili. Kutokana na hayo, alijiwaza namna
wanafunzi hao wanavyojifunza. Kwa kuwa alikuwa anafanya utafiti kuhusu
ufundishaji wa stadi za kusikiliza na kuzungumza, alitafuta vifaa ambavyo

vinaweza kusaidia katika ufundishaji wa stadi hizo.

Kwa shule la kwanza, aliona kuwa kuna maabara ya compyuta. Katika mabaara
hayo kuna projekta yenye vipazasauti, kwa namna wanavyoweza Kkuitumia
kusikiliza. Kwa shule lingine hawana maabara, lakini kuna kompyuta mbili katika
chumba cha walimu. Wanaweza kuitumia kupakua na kuwa na matini ya
kusikiliza. Lakini kutokana na namna ilivyo, aliona kuwa tena vifaa hivyo
havitumiwi kufundisha stadi za kusikiliza na kuzungumza. Wanavitumia hasa

katika masomo yanayohusiana na masomo ya sayansi na teknolojia.

Uhaba huo wa vifaa ndio unawafanya kutofundisha sana stadi za kusikiliza na
kuzungumza. Ni mara chache wanavyoweza kutumia vifaa hivyo katika somo la
kusikiliza na kuzungumza. Wakati tuliposhuhudia, walitumia vifaa hivyo na

wanafunzi wakafurahia hivyo.

Mtafiti alipouliza kama wanaweza kutafuta kazi za fasihi simulizi, walisema
kuwa kuna ambazo wanazijua, na nyingine wanaweza kuzitafuta mtandaoni na
kuzipakua na kuzitumia. Walionywa kutumia njia hiyo ya kupata matini ya fasihi

simulizi na kuyatumia kufundisha stadi za kusikiliza na kuzungumza Kiswahili.

Kutokana na namna wanavyojumuisha fasihi simulizi katika ufundishaji wa wa
stadi za kusikiliza na kuzungumza, mtafiti aliona kuwa katika maandalizi ya
somo, fasihi simulizi haijumuishwi. Maandalizi alikuwa anahusu utengenezaji wa
vifaa vya kutumia. Wakati wa utoaji wa somo, fasihi simulizi ilijumuishwa.
Walisikiliza kazi ya fasihi simulizi iliyopakua na kuisikiliza kwa kutumia
kompyuta na projekta, kwa shule moja, kwa shule lingine, walitumia simu. Katika
hatua ya tathmini, fasihi simulizi haikujumuishwa. Hii inaonyesha kuwa walimu
hawana uzoefu wa kutumia fasihi simulizi kufundisha stadi za kusikiliza na

kuzungumza Kiswahili.

4.2.7 Changamoto za Kutumia Fasihi Simulizi Kufundisha na Kujifunza

Stadi za Kusikiliza na Kuzungumza

Matokeo ya mahojiano na ushuhudiaji yanaonyesha kwamba stadi za kusikiliza na
kuzungumza hazitiliwi maanani katika ufundishaji na ujifunzaji. Hii ilithibitishwa

na mwalimu huyu:

Tunafundisha stadi za kusikiliza na kuzungumza kwa
kiwango kisichopendeza. Hii inatokana na kwamba
wanafunzi hawana misingi mizuri inayoweza kuwasaidia
kukuza stadi hizi vilivyo. Kwa hiyo ni shida kubwa kwa
mwalimu  kufundisha stadi hizi kwa Kkiwango
kinachotakiwa. (B1).

Dondoo hili linaeleza kuwa stadi za kusikiliza na kuzungumza hazitiliwi maanani
sana katika shule za sekondari. Hizi ni stadi za msingi zinazomwezesha
mwanafunzi kutumia stadi nyingine kwa ufasaha. Mtu ambaye hana uwezo wa
kusikiliza, hawezi pia kuzungumza na kutumia vilivyo stadi nyingine za lugha

ambazo ni kusoma na kuandika.

Kwa hiyo, stadi hizi za kusikiliza na kuzungumza lazima zifundishwe vizuri na
zipewe uzito unaohitajika. Bass (2005) akirejelewa na Palmer (2014)
anatanabahisha kuwa uzungumzaji ni stadi ya mawasiliano iliyotumiwa sana
lakini ndiyo ilifundishwa kidogo sana. Maelezo haya yanaonyesha kwamba ni
muhimu kukuza stadi za kusikiliza na kuzungumza kwa wanafunzi. Kwa hiyo,

fasihi simulizi inaweza kuwa nyenzo faafu ya kufundisha stadi hizi mbili.

Mwalimu mwingine alisema kwamba kuna changamoto ya ukosefu wa vifaa
vinavyoweza kutumiwa katika ufundishaji na ujifunzaji wa stadi za kusikiliza na

kuzungumza. Anasema:

Miongoni mwa sababu za kutofundisha stadi hizo ni
kukosa vifaa vya kufundishia hasahasa kwa stadi ya
kusikiliza. Hatuna redio, hatuna vinasa sauti ili turekodi
kazi za fasihi simulizi, hatuna kaseti sauti na vifaa
vingine. Tunachojaribu kufanya, ni kutumia kompyuta za
shule na kupakua kazi fulani za fasihi simuzi na
kuzitumia katika somo la usikilizaji (B2).

Dondoo hili linaonyesha kwamba ni shida kubwa kwa walimu kufundisha stadi za
kusikiliza na kuzungumza bila vifaa vya ufundishaji na ujifunzaji. Hii inawafanya

walimu kutotimiza malengo ya ufundishaji wa stadi hizi kama yanavyotarajiwa.

Misingi mibaya ya wanafunzi kukuza stadi za kusikiliza na kuzungumza na
ukosefu wa vifaa vinavyoweza kutumiwa kukuza stadi hizi, vinaweza kuwaathiri
wanafunzi katika maisha yao ya siku zijazo. Hili lilithibitishwa na mwalimu

mwingine:

Hatutashangazwa na kuona wanafunzi wetu wengi na
hasa watu wazima wakiwa na matatizo ya kusikiliza na
kuzungumza. lla sisi kama walimu tunapambana na
kuwasaidia wanafunzi wetu kuwa wasikilizaji na
wazungumzaji wazuri. Tunafanya midahalo, na mijadala
kuhusu kazi za fasihi simulizi lakini si mara nyingi.
Wanafunzi hupenda sana zoezi hili la mdahalo na mjadala
lakini hatuna muda wa kutosha. Pia, hatujui hatua za
kufuata na namna ya kufundisha stadi za kusikiliza na
kuzungumza (B 1).
Dondoo hili linaonyesha jitihada za walimu kuwasaidia wanafunzi kukuza na
kuendeleza stadi za kusikiliza na kuzungumza kwa kutumia hadithi na kazi
nyingine za fasihi simulizi. Ufundishaji na ujifunzaji wa stadi za kusikiliza na
kuzungumza haujapewa nafasi ya kutosha ukilinganisha na stadi nyingine.
Walimu pamoja na wanafunzi wanapambana kukuza stadi hizi, lakini wana

changamoto ya kutokuwa mwongozo wa kutumia.

Kutokana na changamoto hizi zilizotajwa, tunaona kuwa zinaweza kutatuliwa

kwa namna ifuatayo:

Mosi, wanafunzi wapewe misingi mizuri ya kuwawezesha kuwa na stadi za
kusikiliza na kuzungumza, kuanzia shule za chekechea, za msingi hadi za
sekondari. Hapa, lazima walimu wawaandalie mazoezi ya kutosha kutoka katika

fasihi simulizi ili waweze kukuza stadi za kusikiliza na kuzungumza.

Pili, zana za kufundisha na kujifunza fasihi simulizi ziwekwe kwa shule.
Wakurugenzi wa shule, walimu na wadau wengine wa elimu washirikiane
kutafuta zana hizo. Tatu, walimu na wanafunzi wasaidiwe kutumia vilivyo zana
hizo. Sehemu ifuatayo imetoa mwongozo wa kutumia fasihi simulizi katika

ufundishaji na ujifunzaji wa stadi za kusikiliza na kuzungumza.

4.3 Mwongozo wa Kutumia Fasihi Simulizi katika Kufundisha na Kujifunza

Stadi za Kusikiliza na Kuzungumza

Mwongozo ni kanuni za msingi za kufuata kufanya jambo fulani. Katika utafiti
huu, mwongozo tunauhusisha na mambo ya kuzingatia kufundisha na kujifunza
stadi za kusikiliza na kuzungumza kwa kutumia fasihi simulizi. Kutokana na
umuhimu wa fasihi simulizi kufundishia stadi za kusikiliza na kuzungumza,
tumeona kwamba ni bora kutoa mwongozo unaoweza kufuatwa na walimu katika
mchakato wa ufundishaji na ujifunzaji. Mwalimu anapaswa kuzingatia mambo
hayo katika sehemu tatu zinazohusiana na somo lake kwa ujumla. Sehemu hizi ni
zifuatazo: andalio la somo, ufundishaji wa somo na tathmini ya somo. Kwa kila
sehemu, mwalimu anapaswa kuhakikisha kwamba anatumia fasihi simulizi ili
kukuza stadi hizo. Katika sehemu ifuatayo, tutajadili kwa kina nini mwalimu

anapaswa kufanya kwa kila sehemu.
4.3.1 Mwongozo kuhusu Andalio la Somo

Kutumia fasihi simulizi katika ufundishaji na ujifunzaji wa stadi za kusikiliza na
kuzungumza, kunahitaji maandalizi na mafunzo yanayojiegemeza katika fasihi

simulizi. Mwalimu anapoenda kufundisha stadi za kusikiliza na kuzungumza,

anapaswa kuhakikisha kwamba malengo yake ya somo yanajumuisha fasihi

simulizi.

Kwanza, wakati wa kuandaa malengo ya ujifunzaji yanayotarajiwa katika somo la
stadi za kusikiliza na kuzungumza, mwalimu anapaswa kujumuisha fasihi simulizi
ili aweze kuwasaidia wanafunzi kukuza stadi hizi kutokana na kazi ya kifasihi

wanayoitumia.

Pili, mwalimu pia anapaswa kuhakikisha kwamba vifaa vya ufundishaji
atakavyotumia katika hatua za kufundisha na kujifunza kusikiliza na kuzungumza
vinaegemea kwenye fasihi simulizi. Mwalimu anapaswa kuandaa vifaa vyake na
kuchunguza ikiwa vinafaa kutokana na aina ya kazi ya fasihi simulizi anayotaka

kutumia kabla ya kwenda kuwasilisha somo lake.

Tatu, mwalimu anapotaka kufundisha stadi za kusikiliza na kuzungumza
anapaswa kuhakikisha pia kwamba mbinu atakayoitumia kufundishia
inajiegemeza katika fasihi simulizi. Hii itawasaidia wanafunzi kukuza stadi za
kusikiliza na kuzungumza. Kuna mbinu tofautitofauti za ufundishaji zinazoweza
kutumiwa katika ufundishaji wa kila somo. Hii inatokana na kwamba hakuna
mbinu moja ya ufundishaji kwa wote (Nanun (1991) katika Brown (2002). Kwa
maneno mengine, ni lazima kufikiria uwezekano wa mbinu mbalimbali ambazo

zinaweza kutumiwa kutokana na miktadha mbalimbali ya darasani.

Kwa hiyo, mwalimu anapaswa kuchangua mbinu ya ufundishaji kutokana na
mazingira ya ufundishaji na ujifunzaji. Hata hivyo, ni lazima kuchagua mbinu ya
ufundishaji na ujifunzaji itakayowasaidia wanafunzi kukuza stadi za kusikiliza na

kuzungumza wanapojifunza kutumia fasihi simulizi.

Kwa ujumla, mwalimu anapaswa kufuata mambo haya wakati anapoandaa somo

lake kabla ya kwenda kuliwasilisha darasani.

Nadharia ya Utambuzi inasisitiza haya kutokana na mmoja wa mihimili yake
usemao kuwa wajibu wa mwalimu ni kutayarisha mazingira ya kurahisisha namna
wanafunzi wanavyojifunza na kuwawezesha kuelewa na kufahamu yale ambayo

yangekuwa magumu kwa juhudi zao binafsi.

Ufundishaji mzuri si ule unaomwezesha mwanafunzi kuwa na maarifa tu, bali pia
ni ule unaomsaidia mwanafunzi kuwa mshiriki katika upataji wa maarifa hayo.
Ufundishaji unaoanzia katika Kkile kinachofahamika na mwanafunzi ndio
unaorahisisha uwezo wa kiutambuzi. Mwalimu anapaswa kuandaa malengo
yanayoonyesha wazi kile mwanafunzi anachopaswa kutimiza. Hapa ni kusikiliza
na kuzungumza. Aandae pia mbinu mwafaka ya kutumia kutokana na mazingira

ya darasa lake.

4.3.2 Mwongozo kuhusu Ufundishaji

Wakati wa kuwasilisha somo, mwalimu anapaswa kuwashirikisha wanafunzi

katika mchakato wa ujifunzaji.

Kwanza, wanafunzi wanapaswa kuchukuliwa kama kitovu cha mchakato wa
kufundisha na kujifunza kama mhimili wa Nadharia ya Utambuzi unavyoelekeza.
Katika ufundishaji wa stadi za kusikiliza na kuzungumza, mwalimu anapaswa
kuwashirikisha wanafunzi katika somo kwa kuwapa majukumu tofauti kutokana
na kazi za ujifunzaji wanazopewa. Kila mwanafunzi anapaswa kuwa na

majukumu mahsusi ya kufanya kwa lengo la kukamilisha kazi kwa pamoja.

Hii pia inaendana na mojawapo ya mihimili ya Nadharia ya Kiutambuzi
inayodokeza viambajengo vinavyorejelewa katika ufundishaji. Miongoi mwa
viambajengo hivyo ni pamoja na majukumu ya mwalimu kama mwelekezaji,
umilisi wa utambuzi, majukumu ya mwanafunzi katika usakaji wa maarifa,

mazingira ya kufundishia na wajibu wa wanafunzi kushiriki katika ujifunzaji.

Pili, mwalimu kama mwelekezaji, anapaswa kuhakikisha kwamba wanafunzi
wote darasani wanasaidiwa kukuza stadi za kusikiliza na kuzungumza
anapofundisha kupitia fasihi simulizi. Hii inaendana na maelezo ya Kegan (1982)

kuhusu mhimili wa Nadharia ya Utambuzi.

Kegan (khj) anasema kwamba majukumu ya mwalimu ambaye mwelekezaji ni
kujua kiwango cha uwezo wa utambuzi wa wanafunzi na kubadilisha mbinu na
zana za kufundishia, ili kuona kuwa kubadilisha huko kutaleta mchango
utakaofanikisha ufundishaji. Kwa hiyo, mwalimu anapaswa kuchunguza ikiwa
vifaa na mbinu anavyovitumia wakati wa kufundisha vinawapa fursa wanafunzi
kushiriki katika somo kulingana na uwezo wao. Hii inatokana na kwamba kila

mwanafunzi anapaswa kusaidiwa kutokana na uwezo wake.

Tatu, mwalimu awasaidie wanafunzi kusikiliza kazi mbalimbali za fasihi simulizi,
na kusimulia kazi hizo za fasihi simulizi. Mwalimu atumie mbinu tofauti
zitakazowawezesha wanafunzi kuwa na umilisi wa stadi za kusikiliza na
kuzungumza. Umilisi huu utawasaidia wanafunzi kuwa wasimuliaji wazuri wa

kazi za fasihi na wasikilizaji wazuri kwa ujumla.

Kuhusu namna mwalimu anavyoweza kufundisha stadi za kusikiliza na

kuzungumza, kwa kutumia mbinu tofauti, lldrimzade (2018: 40) anasisitiza:

...dramatization, improvisation, role-playing,
pantomiming, reenactment, discussion, and group
activities may center on a work of literature. The most
heard discourse is more spontaneous, lacks formal words,
and contains taboo words and other expressions that are
typical in spoken language. The next point about listening
is that it is a reciprocal skill. It is said that listening cannot
be practiced in the same way as speaking. Listening
involves a variety of skills and the process of listening in
face-to-face conversation includes specific elements: the
spoken signals have to be identified, the speech has to be
segmented into parts (which have to be organized), the
speaker’s intended meaning should be understood, the
speakers’ and listeners’ knowledge of syntax and
grammar is needed. Due to these listening skills, we can
say that they do not occur separately but happen at the
same time of speech. In the field of literature, few types
of listening exercises are suggested — listening to an
audiocassette, listening to teacher as a storyteller,
listening to a role-play etc.

uigizaji, uboreshaji, kucheza nafasi, uigizaji wa
kutumia ishara, ufananishaji, mjadala, na kazi za makundi
huweza kulenga katika kazi ya fasihi. Diskosi
inayosikilizwa sana ni ya papo kwa papo, inayokosa
maneno rasmi, inayosheheni maneno ya miiko, na
maneno mengine ya kawaida yanayotumiwa katika lugha
ya kimazungumzo. Jambo linalofuata kuhusu usikilizaji ni
kuwa ni stadi ya kubadilishana. Inasemwa kuwa stadi ya
kusikiliza haiwezi kuwekwa katika vitendo kwa namna
sawa na stadi ya kuzungumza. Usikilizaji unahusisha stadi
anuwai, na mchakato wa usikilizaji katika mazungumzo
ya ana kwa ana unatia ndani elementi maalamu: ishara
zilizozungumzwa lazima zibainishwe, usemi ugawanywe
katika sehemu (ambazo zinapaswa kuundwa), maana
iliyotarajiwa na mzungumzaji ieleweke. Mzungumzaji na
msikilizaji wanahitaji kuwa na ujuzi wa kisintaksia na
kisarufi.

61



Kutokana na stadi hizi za usikilizaji, tunaweza kusema

kuwa hazitokei zikitenganishwa, bali zinatokea kwa

wakati mmoja wa usemi. Katika uwanja wa fasihi, aina

chache za mazoezi ya usikilizaji zimependekezwa:

kusikiliza kaseti ya sauti, kusikiliza mwalimu kama

msimuliaji wa hadithi, kusikiliza uigizaji na kadhalika.

[Tafsiri yetu]
Kutokana na dondoo hili, tunahimiza walimu kutumia mbinu mbadala wakati
wanapofundisha. Mbinu kama uigizaji, kucheza nafasi, ufananishaji na mbinu
nyingine, mwalimu azitumie kufundisha stadi za kusikiliza na kuzungumza. Hii
inatokana na kwamba kwa kawaida, mwalimu ndiye mdhibiti wa ufundishaji.
Mwalimu anapaswa kuteua mbinu anayoona kwamba itafaa kwa somo lake na
kuamua mkondo ambao somo hilo litachukua. Ni rahisi kwa mwalimu kuteua

mbinu zilizoandikwa vitabuni.

Mwalimu anahimizwa kuorodhesha mbinu zinazoegemea katika mtaala
anaoutumia na kuzitumia zile zilizoandikwa vitabuni au la. Aidha, mwalimu
anapaswa kuhakikisha kwamba mbinu anayoichagua inawashirikisha wanafunzi
katika somo na kumsaidia kufika kwenye malengo ya somo yanayotarajiwa. Hii
inatokana na kwamba njia nzuri ya kufundisha ni ile inayomwezesha mwalimu
kutimiza madhumuni ya somo, inayowavutia wanafunzi, inayodokeza mazoezi ya
kuwasaidia wanafunzi kulielewa somo, isiyowachosha walimu na wanafunzi na
inayowawezesha kufikia matarajio yao. Kwa hiyo, mbinu mwafaka zinahitaji

kuzingatia tajriba za wanafunzi na kutilia mkazo mahitaji ya wanafunzi wote.

Wanafunzi ambao wanahitaji usaidizi maalumu kutokana na kiwango chao cha
chini cha kielemu, lazima wapewe usaidizi zaidi (Quist, 2000; Claire & Young,

2004). Mojawapo wa mihimili ya Nadharia ya Utambuzi inasisitiza haya.

Mhimili huo wa Nadharia ya Utambuzi ulitolewa na Chomsky (1972). Mhimili
huu unaeleza kuwa wanafunzi wanaonyesha uwezo wa utambuzi unaotofautiana.
Kuna ambao hurahisishiwa kujifunza kwa kutumia kusikiliza habari, na ambao
hurasishiwa kwa kusoma. Kutokana na tofauti hizo za kiutambuzi, wakati wa
kujifunza stadi za lugha za kusikiliza na kuzungumza, wanafunzi wote
hawatakuwa na kasi sawa. Kuna ambao wanakuza stadi hizo kwa haraka, wengine
wanazikuza polepole, kwa kuwa viwango vyao vya kiutambuzi vinatofautiana.
Kwa hiyo, ni muhimu kwa mwalimu kujua kwamba wanafunzi wana kasi tofauti
za kujifunza. Mwalimu anapaswa kuhakikisha kwamba wanafunzi wamesaidiwa

kutokana na uwezo wao.

Wakati wa kufundisha stadi ya kusikiliza na kuzungumza, mwalimu pia anapaswa
kuweka mkazo kwenye mazoezi tofauti kama vile kuzungumza kwenye makundi,
kuigiza katika miktadha mbalimbali ya kimawasiliano, kucheza michezo ya
maneno ya lugha na kutumia mazungumzo ya kimwingiliano kama maamkizi,
kumuomba radhi mtu, kumshukuru na mengineyo. Njia nyingine zinazoweza
kutumiwa ni kama uigizaji, kucheza nafasi, mdahalo na mjadala. Mwanafunzi
huchukuliwa kama mhusika anayeshiriki kwa upana katika ufundishaji (Ur,
1981).

Wanafunzi wanapaswa kushirikishwa kikamilifu katika somo kwa sababu mbinu
za ufundishaji zinazofaa katika mchakato wa ujifunzaji hai ni zile zinazoweka
mkazo katika ushiriki mkubwa wa mwanafunzi, mwalimu akawa mwelekezaji.
Haya yanaendana na mhimili wa Nadharia ya Utambuzi unaosema kuwa
mwanafunzi ni kitovu cha mchakato wa ufundishaji na ujifunzaji kupitia

ujifunzaji shirikishi.

4.3.3 Mwongozo kuhusu Tathmini

Kusikiliza na kuzungumza vinakuzwa na kazi za ufundishaji na ujifunzaji. Ni
muhimu pia kupima kiwango cha wanafunzi cha kuzingatia stadi za kusikiliza na
kuzungumza kupitia kazi tofauti. Wanafunzi hutahiniwa kuangalia kuwa wana
umahiri wa kusikiliza na kuzungumza. Pindi wasipotathiminiwa vilivyo,
ufundishaji na ujifunzaji hautakamilika. Zaidi ya hayo, ni muhimu kuelewa pia
kwamba upimaji husaidia kuweka mkazo katika maeneo yanayopaswa kutiliwa

maanani.

Wakati wa kutathmini, tunamuomba mwalimu asimulie wanafunzi hadithi
darasani au pia wanafunzi wasimulie wanafunzi wengine hadithi wanayojua.
Kitendo hiki kinapomalizika, mwalimu awaweke wanafunzi katika makundi ili
waweze kujadiliana na kufanya muhtasari wa mambo waliyosikiliza. Hii inawapa
fursa wanafunzi wajadiliane kati yao, na kila yeyote afanye ufupisho wake na
auandike kwa ajili ya kuuwasilisha mbele ya wengine. Wakati wa kuwasilisha
mwanafunzi anaweza kujibu maswali anayoulizwa na wenzake. Kupitia
mawasilisho na kujibu maswali, mwanafunzi anapata fursa ya kukuza stadi zake
za kusikiliza na kuzungumza, na hivyo kukuza umilisi wa kuzungumza mbele ya
watu wengine bila uoga. Ufundishaji wa stadi za kusikiliza na kuzungumza
unapaswa kuhusishwa na mambo mengine ya silabasi ambayo ni pamoja na
tafakuri tunduizi, tafakuri bunifu na malengo ya ufundishaji na ujifunzaji.
Utamkaji wa sauti zinazotatiza nazo zinapaswa kuonekana katika muktadha wa

kimawasiliano.

Kazi za fasihi simulizi zinazosikilizwa zinapaswa kuzingatia miktadha ya

kimawasiliano inayopatikana katika mazingira ya mwanafunzi. Mwalimu naye

atumie matini yenye miktadha inayozingatia mambo halisi yanayolingana na
maisha ya wanafunzi. Mazoezi ya kusikiliza ni kichocheo kwa mwanafunzi cha

kutafakari masimulizi anayoyasikiliza.

Zaidi ya kukuza stadi za kusikiliza na kuzungumza, mazoezi haya pia yana lengo
la kuimarisha uelewa wa miundo ya lugha na yenye mvuto na maarifa
anayoyahitaji mwanafunzi (Rosemary, 2010). Ufundishaji wa stadi za kusikiliza

na kuzungumza unapaswa kuwa na malengo dhahiri na yanayoweza kupimika.

Wakati wa kutathmini stadi za kusikiliza na kuzungumza, ni muhimu kuwapa
wanafunzi muda wa kutosha ili waweze kuzimabhiri. Hii inatokana na kwamba
umabhiri wa kusikiliza na kuzungumza unatokana na mazoezi mengi ya kusikiliza
na kuzungumza katika mazingira anuwai ya kimwingiliano. Kazi za fasihi
simulizi zinazingatia miktadha ya kukuza stadi za kusikiliza na kuzungumza,

kusikiliza na kudadisi.

Kwa ujumla, wakati wa kutathmini stadi za kusikiliza na kuzungumza kupitia kazi
za fasihi simulizi, mwalimu awasimulie wanafunzi kazi za fasihi simulizi
alizoteua, awashirikishe wanafunzi katika usikilizaji, kujibu maswali ya ufahamu
na kutoa muhtasari wa mazungumzo waliyosimuliwa. Mwalimu pia anaweza
kuwaomba wanafunzi kusimulia hadithi, kutega vitendawili, kutoa muhtasari kwa
kutumia methali, na kadhalika. Mwalimu anapaswa kujumuisha fasihi simulizi na
kuwashirikisha wanafunzi katika somo na katika kila kiwango cha somo.
Mwalimu kama mwelekezaji wa wanafunzi ndiye anawaelekeza kutenda

yaliyoandaliwa.

4.4 Muhtasari wa Sura ya Nne

Sura ya nne inawasilisha data, inachanganua data na kujadili matokeo ya utafiti.
Matokeo ya utafiti wetu yalijibu maswali ya utafiti na kutimiza malengo. Utafiti
wetu ulikuwa na malengo ya kubainisha wajibu wa fasihi simulizi katika
kufundisha na kujifunza stadi za kusikiliza na kuzumgumza, na pia kuunda

mwongozo wa kufundisha na kujifunza stadi hizo kwa kutumia fasihi simulizi.

Kuhusu lengo la kwanza, sura hii inajadili wajibu wa fasihi simulizi katika
kufundisha na kujifunza stadi za kusikiliza na kuzungumza. Fasihi simulizi ni
zana muhimu ya kufundishia stadi hizi, kwa kuwa inatumia lugha halisi na rahisi
kueleweka. Pia, inawasisimua wanafunzi na kuwawekea motisha ya kujifunza
stadi za kusikiliza na kuzungumza. Kwa upande wa uundaji ya mwongozo wa
kufundisha stadi za kusikiliza na kuzungumza kwa kutumia fasihi simulizi,
tumejadili katika sura hii ya nne jinsi mwalimu na wanafunzi wanavyoweza
kutumia fasihi simulizi kufundisha na kujifunza stadi za kusikiliza na
kuzungumza. Sura ifuatayo ya tano inashughulikia muhtasari, matokeo na

mapendekezo ya utafiti huu.

SURA YA TANO: MUHTASARI, MATOKEO NA MAPENDEKEZO YA
UTAFITI

5.1 Utangulizi

Sura ya tano inagawanyika katika sehemu sita: Sehemu ya kwanza inahusika na
mambo ya kiutangulizi ya sura ya tano. Sehemu ya pili inatoa muhtasari wa
tasnifu. Sehemu ya tatu inaeleza matokeo ya utafiti. Sehemu ya nne inazungumzia
ufaafu wa nadharia iliyotumika. Sehemu ya tano inapendekeza kinachoweza
kufanyika kutokana na utafiti. Sehemu ya mwisho inatoa muhtasari wa sura ya

tano.

5.2 Muhtasari wa Tasnifu

Utafiti huu ulikusudia kuchunguza nafasi ya fasihi simulizi katika kufundisha na

kujifunza stadi za kusikiliza na kuzungumza katika Wilaya ya Nyagatare.

Katika juhudi za kushughulikia suala hili, tasnifu hii imegawanyika katika sura
tano. Sura ya kwanza imefafanua usuli wa tatizo la utafiti. Sura hii imeangazia
tamko la utafiti, malengo na maswali yaliyoongoza utafiti. Aidha, upeo wa utafiti,
changamoto za utafiti na namna ya kuzitatua, mpangilio wa ripoti ya utafiti

pamoja na muhtasari wa sura ya kwanza zimefafanuliwa.

Sura ya pili inashughulika na mapitio ya maandiko na tafiti zinazohusiana na
anwani ya utafiti. Kupitia sura hii, fasihi simulizi imefafanuliwa, fasihi katika
kufundisha na kujifunza lugha, mbinu za ufundishaji na ufundishaji wa kusikiliza

na kuzungumza vimefafanuliwa.

Mapengo ya kujazwa yamebainishwa, na kiunzi cha nadharia kikafafanuliwa.

Nadharia ya Utambuzi ndiyo iliyoongoza utafiti huu.

Sura ya tatu iliangazia methodolojia ya utafiti na vipengele vyake. Vipengele
hivyo ni pamoja na paradima ya utafiti, usanifu wa utafiti, eneo la utafiti, wango
na sampuli ya utafiti, njia za ukusanyaji wa data na uchanganuzi wa data za
utafiti. Itikeli za utafiti, uhalali na uthabiti wa utafiti na matokeo ya utafiti

vilifafanuliwa.

Sura ya nne inachunguza na kuwasilisha matokeo ya uatfiti. Madhumuni ya utafiti
huu ni kubainisha nafasi ya fasihi simulizi katika ufundishaji na ujifunzaji wa
kusikiliza na kuzungumza. Pia, mambo ya kuzingatia wakati wa kutumia fasihi
simulizi kufundisha na kujifunza kusikiliza na kuzungumza yamebainishwa.
Wajibu wa fasihi simulizi ulibainishwa katika kufundisha na kujifunza stadi za

kusikiliza na kuzungumza.

Sura ya tano ni muhtasari wa tasnifu, matokeo na mapendekezo ya utafiti.
Muhtasari wa kila sura umetolewa. Matokeo ya utafiti yametolewa kuhusiana na
madhumuni ya utafiti. Hatimaye, mapendekezo yametolewa kwa Kkurejelea
matumizi ya fasihi simulizi kufundishia na kujifunzia stadi za kusikiliza na

kuzungumza.

5.3 Muhtasari wa Matokeo ya Utafiti

Tasnifu hii imechunguza nafasi ya fasihi simulizi katika ufundishaji na ujifunzaji
wa stadi za Kkusikiliza na kuzungumza. Kutokana na data za kitaamuli

tulizochanganua, fasihi simulizi ni nyenzo mwafaka ya kufundishia na kujifunzia

stadi za kusikiliza na kuzungumza. Fasihi simulizi huwasilishwa kwa kutumia
mdomo au vyombo vya Kielektroniki. Katika fasihi simulizi, kuna msimuliaji
anayesimulia na msimuliwa anazungumza. Stadi hizi ni za msingi na zinahusisha
stadi nyingine kama tafakuri tunduizi, tafakuri bunifu, na kadhalika. Tunasisitiza
kuwa fasihi simulizi ni zana mwafaka kufundishia na kujifunzia stadi za msingi

ambazo ni kusikiliza na kuzungumza.

Makusudi ya utafiti huu ya kubainisha nafasi ya fasihi simulizi katika ufundishaji
na ujifunzaji wa stadi za kusikiliza na kuzungumza yametimizwa. Walioshiriki
katika utafiti huu walibainisha kuwa fasihi simulizi ni mwafaka kufundishia na
kujifunzia stadi za kusikiliza na kuzungumza. Kutokana na madondoo yao,
wanasema kuwa wanafunzi huvutiwa na masimulizi ya hadithi na humfuatilia
kwa makini mwalimu anayewasimulia hadithi au kazi nyingine ya fasihi simulizi.
Matokeo ya utafiti yalionyesha kuwa mwanafunzi anayefundishwa stadi za
kusikiliza na kuzungumza kupitia fasihi simulizi anatofautiana na mwanafunzi

anayetumia matini nyingine.

Kwa kweli, matini ya fasihi simulizi inazingatia miktadha anuai ya maisha ya
jamii inayotumia fasihi simulizi hiyo. Katika fasihi simulizi, wanafunzi
wanajifunza utamaduni, mila na desturi za jamii inayohusika. Pia, wanafunzi
huvutiwa na masimulizi, mtiririko wa visa na matukio, na migogoro ya wahusika
wa kazi ya fasihi simulizi. Kwa hiyo, nafasi ya fasihi simulizi katika ukuzaji wa
stadi za kusikiliza na kuzungumza ni kubwa na ni ya lazima. Tunahakikisha kuwa
lengo la kwanza limetimizwa kwani nafasi ya fasihi simulizi katika kufundisha na

kujifunza stadi za kusikiliza na kuzungumza imebainishwa wazi.

Lengo la pili la kuunda mwongozo wa kutumia fasihi simulizi katika ufundishaji
na ujifunzaji wa stadi za kusikiliza na kuzungumza nalo limetimizwa. Mwongozo
huo umeundwa, ambapo walimu wa sekondari hawana budi kuutumia katika
ufundishaji wa stadi hizi. Mwongozo huo unazingatia ushiriki wa mwanafunzi
katika hatua za kufundisha na kujifunza, na mwalimu akawa mwelekezaji.
Mwalimu anapaswa kuandaa somo lake na kutoa zana zote za ufundishaji na
ujifunzaji ili kurahisisha kazi hiyo. Mbinu tofauti zinapaswa kutumiwa na
mwalimu. Mbinu hizo ziwe zile ambazo hazimchoshi mwalimu na mwanafunzi.

Pia, ziwe zile zinazolingana na matamanio na tajriba ya wanafunzi.

Mwongozo huo unaonyesha mambo ya kuzingatia wakati wa kuandaa somo,
wakati wa kufundisha somo na wakati wa kutathmini somo la stadi za kusikiliza

na kuzungumza.

Wakati wa kuandaa somo, mwalimu anapaswa kuzingatia mambo yafuatayo:
kuandaa matini ya kifasihi inayotumiwa katika ufundishaji, kuweka malengo ya
ufundishaji yanayojumuisha fasihi simulizi, nyenzo za kufundisha na kujifunza
stadi za kusikiliza na kuzungumza, na kuandaa mbinu mwafaka za kutumia.
Katika sehemu ya kufundisha somo, mwalimu awasaidie wanafunzi kusikiliza
kazi ya fasihi simulizi iliyochaguliwa na kuisimulia mara mbili, kuwauliza
wanafunzi maswali ya ufahamu kuhusu kazi waliyosimuliwa, kuwaweka
wanafunzi kwenye makundi ili wajadiliane kuhusu kazi ya fasihi waliyosikiliza na
kutayarisha muhtasari wa kuwasilisha mbele ya wengine na kujibu maswali
wanayoulizwa. Mwalimu ana uhuru wa kubadilisha mbinu papo kwa papo

kutokana na hali ya darasa.

Aidha, katika sehemu ya tathmini, mwalimu awapatie wanafunzi mazoezi ya

kuzungumza na kujibu maswali ya ufahamu kuhusu kazi iliyosimuliwa.

Tunahitimisha kuwa matokeo ya utafiti yanaonyesha kwamba lengo la utafiti
limetimizwa. Nafasi ya fasihi simulizi kufundishia na kujifunzia stadi za
kusikiliza na kuzungumza ni ya lazima, na walimu wakati wa kufundisha stadi

hizi wanapaswa kuitumia fasihi simulizi.

5.4 Ufaafu wa Nadharia Illiyotumika

Katika utafiti huu, Nadharia ya Kiutambuzi imefaa kwa sababu inadokeza
viambajengo vinavyorejelewa katika kufundisha. Hivyo viambajengo ni pamoja
na jukumu la mwalimu ambaye ni mwelekezaji, kuwa na uwezo wa kutambua,
majukumu ya mwanafunzi katika usakaji wa maarifa, mazingira ya kufundishia
na wajibu wa kushiriki kwa wanafunzi katika ujifunzaji. Kegan (1982),
anabainisha majukumu ya mwalimu ambaye ni mwelekezaji. Jukumu la kwanza
la mwalimu ni kujua wanachoweza wanafunzi, na kutafuta njia za kuwaelekeza ili
wafanikishe ujifunzaji. Kwa hiyo, anaweza kubadilisha mbinu na zana anapoona

kwamba zinaleta manufaa ya kufahamu wanavyojifunza.

Kwa hiyo, utafiti huu uliona haya kuwa ya muhimu katika ufundishaji na
ujifunzaji wa stadi za kusikiliza na kuzungumza kwa kutumia fasihi simulizi.
Unatilia mkazo kwa kumpa mwanafunzi ushiriki mpana wa kutatua mambo katika
ufundishaji na ujifunzaji. Mwalimu anakuwa mwelekezi na kuandaa mazoezi
ambayo anamsaidia mwanafunzi kutimiza majukumu yake ya kutumia stadi za

kusikiliza na kuzungumza.

Nadharia hii ya Utambuzi ilikuwa mwafaka kutimiza kusudi la kwanza la utafiti
huu la kubainisha wajibu wa fasihi simulizi katika ufundishaji na ujifunzaji wa
kusikiliza na kuzungumza. Tulijiegemeza katika nadharia hii kubainisha nafasi

hiyo muhimu ya fasihi simuzi kufundisha na kujifunza stadi hizi za msingi.

Ilikuwa pia mwafaka kutimiza lengo la pili la kuunda mwongozo wa kutumia
fasihi simulizi katika kufundisha na kujifunza stadi za kusikiliza na kuzungumza.
Mwalimu kama mwelekezaji, anashirikisha wanafunzi katika somo, na kutumia

mbinu zinazowavutia wanafunzi na kuwarahisishia kuelewa wanayojifunza.

5.5 Mapendekezo Yanayotokana na Utafiti Huu

Utafiti huu unapendekeza kuwa, fasihi simulizi itumiwe katika kufundisha na
kujifunza stadi za kusikiliza na kuzungumza. Kwa hiyo mapendekezo haya

yanapaswa kuzingatiwa:

5.5.1 Mapendekezo kwa Wanafunzi

Wanafunzi wa Kiswahili wanapendekezwa kutilia maanani ujifunzaji wao, na
kujifunza kazi mbalimbali za fasihi simulizi na kuzisimuliana. Wanapendekezwa
pia kujitahidi kutumia Kiswabhili katika maungumzo yao ili waweze kukuza stadi

zao za kusikiliza na kuzungumza.

5.5.2 Mapendekezo kwa Walimu

Mosi, walimu wanapaswa kutumia fasihi simulizi katika ufundishaji na ujifunzaji
wa stadi za kusikiliza na kuzungumza. Walimu wazingatie mwongozo wa

kutumia fasihi simulizi katika kukuza stadi za kusikiliza na kuzungumza.

Pili, walimu watafute kazi za fasihi simulizi za kutosha, ili waweze kuchagua kazi

zinazofaa kulingana na matarajio na uelewa wa wanafunzi.

Tatu, watayarishe vifaa na zana za ufundishaji zinazosaidia wanafunzi kujifunza
vizuri stadi za kusikiliza na kuzungumza kabla ya kwenda darasani kuwasilisha
somo. Vifaa hivyo ni kama vile matini za fasihi simulizi, zana za kisasa kama

redio, televisheni, filamu, vinasa sauti na zana nyingine za teknolojia ya kisasa.
5.5.3 Mapendekezo kwa Wizara ya Elimu

Utafiti huu unapendekeza Wizara ya Elimu kushughulikia vifaa vya kufundishia
na kujifunzia kwa njia ya usawa katika shule za sekondari katika nchi ya Rwanda,
ili kukuza na kuendeleza stadi za kusikiliza na kuzungumza kwa kutumia fashi
simulizi.

5.5.4 Mapendekezo kwa Wakuza Mitaala

Wakuza mitaala watilie maanani ufundishaji na ujifunzaji wa stadi za kusikiliza
na kuzungumza. Ni jambo muhimu wakuza mitaala kutilia mkazo kwenye mbinu
za ufundishaji wa stadi za kusikiliza na kuzungumza. Pia washughulikie

mwangozo wa kutumia fasihi simulizi kufundisha na kujifunza stadi za kusikiliza

na kuzungumza.
5.5.5 Mapendekezo kwa Tafiti Zijazo

Utafiti huu unatoa uwanja mzuri kwa tafiti zaidi. Utafiti wetu umehusika na nafasi
ya fasihi simulizi katika ufundishaji na ujifunzaji wa stadi za kusikiliza na

kuzungumza wilayani Nyagatare. Kuna haja kubwa kwa watafiti kutafiti kuhusu

nafasi ya fasihi simulizi katika ufundishaji wa stadi nyingine ambazo si stadi za
kusikiliza na kuzungumza. Utafiti ufanywe kuhusu ufundishaji na ujifunzaji wa
stadi za mawasiliano katika maeneo mengine ya nchi. Tafiti hizo zinaweza
kulingana na utafiti huu, lakini ziwe zinatafiti zaidi ufundishaji wa stadi nyingine
za mawasiliano zisizohusishwa katika utafiti huu. Aidha, utafiti unaweza
kufanywa kuhusu fasihi simulizi katika ufundishaji wa lugha kwa ujumla, na kwa

ufundishaji na ujifunzaji wa lugha ya pili.

5.6 Muhtasari wa Sura ya Tano

Sura ya tano, inazingatia muhtasari wa tasnifu nzima na matokeo ya utafiti.
Matokeo ya utafiti yanaonyehsa kwamba fasihi simulizi ni nyenzo mwafaka ya
kufundishia na kujifunzia stadi za kusikiliza na kuzungumza. Mapendekezo
mbalimbali kulingana na matokeo ya utafiti pia yamebainishwa. Wito kwa wadau
tofautitofauti wa ufundishaji umetolewa ili kutoa mchango wao wa kuimarisha na
kuboresha ufundishaji wa stadi za lugha hasahasa stadi za kusikiliza na

kuzungumza.

Kiambatisho B: Mwongozo wa Usaili kwa Walimu wa Kiswabhili

S o

Unajua nini kuhusu:

Fasihi simulizi

Stadi ya kusikiliza

Stadi ya kuzungumza

Unafundishaje stadi hizi za kusikiliza na kuzungumza?

Fasihi simulizi inakusaidiaje kufundisha stadi ya kusikiliza na
kuzungumza?

Fasihi simulizi ina nafasi gani katika ufundishaji wa stadi za kusikiliza na
kuzungumza?

Ni njia gani mwafaka fasihi simulizi inavyoweza kutumiwa kufundisha na

kujifunza stadi za kusikiliza na kuzungumza?



Kiambatisho C: Mwongozo wa Usaili kwa Wanafunzi wa Kiswahili

N

Fasihi simulizi ni nini

Mnajifunzaje stadi za kusikiliza na kuzungumza?

Mmewahi kujifunza stadi hizi kwa kutumia Fasihi simulizi?

Fasihi simulizi ina nafasi gan katika kujifunza stadi za kusikiliza na
kuzungumza?

Fasihi simulizi inaweza kuwasaidiaje kujifunza stadi hizi za kusikiliza na
kuzungumza?

Mnapendekeza nini  kuhusu ujifunzaji wa stadi za kusikiliza na

kuzungumza kwa kutumia fasihi simulizi?



Kiambatisho D: Mwongozo wa Ushuhudiaji kwa Walimu wa Kiswahili

(Darasani)

ELEMENTI ZA KUSHUHUDIA

MATOKEO

Ndiyo

Hapana

Je, mwalimu anajumuisha fasihi simulizi

anapoandaa somo?

Je, mwalimu anajumuisha fasihi simulizi
anapofundisha  stadi za  kusikiliza na

kuzungumza?

Je, mwalimu anajumuisha fasihi simulizi

anapotoa tathmini endelezi na jumuishi?

Je, mwalimu anatumia fasihi simulizi kama

nyenzo ya ufundishaji anapoandaa mafunzo?

Je, mwalimu anatumia mifano kutoka fasihi
simulizi anapofundisha stadi ya kusikiliza na ya

kuzungumza?

Je, mwalimu anatumia fasihi simulizi anapotoa

tathmini endelezi na jumuishi?

Je, mwalimu anaandaa mazoezi ya ufundishaji na
ujifunzaji wa stadi za kusikiliza na kuzungumza

kutoka fasihi simulizi?




